
KIRISH 

 

Bugun shiddat bilan o‘zgarib borayotgan dunyoda globallashuv 

jarayonlarining ijobiy tomonlari bilan bir qatorda, uning salbiy oqibatlari ham 

hayotimizga kirib kelmoqda. Shu ma’noda turli ma’naviy tahdidlardan hayotimizni 

asrash, ma’naviy bo‘shliqqa yo‘l qo‘ymaslik uchun, avvalambor, sog‘lom g‘oyalar 

orqali, jahon maydonida yuz berayotgan keskin aql-zakovat va iste’dod 

musobaqasida bellashuvga qodir bo‘lishimiz lozim.  

Bunday bellashuvga kirishadigan shaxsning nafaqat bilimi, balki uning 

axloqiy qarashlari yuqori darajada shakllangan bo‘lishi lozim. Dunyodagi har bir 

xalqning tili, xarakteri va tafakkur-tarzi turli bo‘lgani kabi milliy xulq-atvori, 

odob-axloqi, muomala madaniyati, urf-odatlari ham farqlidir. Lekin umuminsoniy 

ahamiyatga molik bo‘lgan mehr-muhabbat, sharm-hayo, rahm-shafqat, hurmat-

izzat va qadr-qimmat degan tuyg‘ular borki, bu barcha xalqlar uchun birdek go‘zal 

fazilat hisoblanadi. Bir so‘z bilan aytganda, odob millat tanlamaydi. Chunki, odob 

– inson haqida yoqimli taassurot uyg‘otadigan,  shuningdek, jamoa, milliy urf-

odatlarga asoslangan go‘zal xatti-harakatlarni o‘z ichiga oladi. Bu xatti-

harakatlarning barchasi insonni ezgu ishlarga, bunyodkorlikka yetaklaydi. 

Davlatimiz rahbari Islom Karimov mustaqillikning dastlabki yillaridayoq 

Bizga bitiruvchilar emas, maktab ta’lim va tarbiyasini ko‘rgan shaxslar kerak, 

deya ta’lim xodimlari oldiga vazifa qo‘ygan edi. (“Barkamol avlod orzusi”. –T.: 

“Sharq” NMAK, 1999 y.) 

Darhaqiqat, tarbiya haqida gapirar ekanmiz, u inson ma’naviyatning 

ko‘zgusidir. Buyuk tarixga ega bo‘lgan xalqning ma’naviyati ham buyuk bo‘ladi. 

Chunki buyuk ma’naviyatga ega bo‘lmagan xalq buyuk kelajak yaratolmaydi. 

Demak, ma'naviyat insonning barcha qarashlarining mezonidir.       

Shu o‘rinda shaxsning ma'naviyatini shakllantirishda tarbiyaning o‘rniga 

to‘xtalish lozimdir. Tarbiya insonni inson qiladigan azaliy qadriyatdir. Aslida, 

ta’lim ham, tarbiya ham ong mahsulidir, lekin ayni vaqtda ong darajasi va uning 

rivojini belgilaydigan, ya'ni xalq ma'naviyatini shakllantiradigan va boyitadigan 

eng muhim omildir. Binobarin, ta'lim-tarbiya tizimini va shu asosda ongni 

o‘zgartirmasdan turib, ma'naviyatni yuksaltirib bo‘lmaydi. 

Qomusiy olimlarimizdan Al-Xorazmiyning ilmiy bilimlar sohasidagi 

kashfiyotlari, Abu Nasr Farobiyning fozil inson haqidagi talimoti, Abu Rayhon 

Beruniyning ilmiy bilish yo‘llari, ilm-hunarni egallash, axloqlilikning belgilari va 

uni tarkib toptirishga oid qarashlari, Abu Ali ibn Sinoning aqliy, axloqiy, jismoniy 

kamolotga oid qarashlari barkamol inson tarbiyasida muhim o‘rin tutadi. 

Shu sababdan milliy qadriyatlarimiz, xususan, “Avesto”, mutafakkirlarimiz 

Imom Buxoriy, Mirzo Ulug‘bek, Alisher Navoiyning tarbiya sohasiga oid boy 

merosini o‘rganish va hayotiy faoliyatiga aylantirish yoshlarimizning vazifasidir.  

Umuman olganda, bunday faoliyat asosida insonning kamoloti ilm-fanni 

egallab, yuksak axloqqa erishgandagina namoyon bo‘ladi, degan g‘oya yotadi. 

Abdulla Avloniy “Turkiy Guliston yoxud axloq” asarida ta’kidlaganidek, 

Bolaning yetuk tarbiya topishida ijtimoiy muhit, oilaning o‘rni, shuningdek, 



 
 

sog‘lom insonni tarbiyalash, tafakkurini rivojlantirish, o‘quvchini fikrlashga 

o‘rgatish, yanada muhimi – axloq tarbiyasi – yaxshi xulq va odatlarni tarkib 

toptirish bugungi kunda dolzarb masalalardan hisoblanadi. Yosh fuqarolar 

o‘zlarining xulq-odob madaniyatini shakllantirish jarayonida jamiyat oldida, 

barcha qadriyatlar uchun, har bir ijobiy jarayon uchun o‘zining shaxsiy javobgarlik 

hissini anglay boradi. Natijada, ijtimoiy illatlarga murosasiz bo‘lish, kelajak hayot 

mazmunli va qiziqarliroq bo‘lishi uchun qurbi yetgan barcha chora-tadbirlarni 

bajarish hissi shakllanadi. Xulq-odob madaniyati me'yorlari va tamoyillarini 

anglash yoshlarga mehnatsiz, intilishsiz hech qanday jamiyat aslo taraqqiy eta 

olmasligi, balki hatto qo‘lga kiritilgan imkoniyatlarni ham boy berib qo‘yishi 

ehtimoldan holi emasligini tushunish imkoniyatini beradi.     

Mazkur ma’ruza matnida xulq-odob madaniyati tushunchasi, uning tarkibiy 

qismlari, maqsad va vazifalari, omillari, shuningdek, yoshlarda vatanparvarllik va 

yuksak ma’naviyatni shakllantirishning yo‘nalishlari bayon qilingan. 



 
 

Reja: 

1. Xulq-odob madaniyatning mazmun-mohiyati. 

2. Yoshlarda xulq-odob madaniyatini shakllantirish omillari. 

3. Vatanparvarlik – yoshlar  xulq-odobning namunasi. 

4. Ma'naviy jasorat – yoshlar tarbiyasining maqsadi sifatida. 
 

 

Qadim zamonlardan boshlab barkamol insonni shakllantirishning asosiy 

mezoni sifatida aqliy yetuklik, sog‘lom fikr, yuqori iste'dod, ijodkorlik, yaxshi 

xulq, nafosat tarbiyasini shakllantirish tushunilgan. 

Jamiyatda axloqiy yuksaklik darajasini fuqarolarning axloqiy madaniyati 

belgilaydi. Axloqiy madaniyat shaxsning jamiyat axloqiy tajribalarini egallashi, bu 

tajribalardan boshqa odamlar bilan bo‘lgan munosabatlarida foydalanishi, o‘z-

o‘zini muntazam takomillashtirib borishi singari jihatlarni o‘z ichiga oladi. 

Qisqasi, u shaxs axloqiy taraqqiyotining belgisi hisoblanadi. Zero, axloqiy 

madaniyat axloqiy tafakkurning qator unsurlarini o‘z ichiga olgan tuzilmadir. U 

shaxsning o‘zgalar bilan o‘zaro munosabatlarida namoyon bo‘ladi. 

Ana shu talabdan kelib chiqqan holda, Siz, aziz yoshlar mustaqil fikrlash 

qobiliyatiga ega bo‘lgan, ongli yashaydigan barkamol shaxs bo‘lib voyaga 

yetishingiz lozim.  

Ma’lumki, axloq shaxs taraqqiyotining yuqori bosqichi bo'lgan ma'naviy 

komillikning poydevorini tashkil etadi. 

“Axloq, – deb ta'kidlaydi Prezident Islom Karimov, – bu eng avvalo insof va 

adolat tuyg‘usi, imon, halollik degani. Qadimgi ajdodlarimiz komil inson haqida 

butun bir axloqiy talablar majmuini, zamonaviy tilda aytsak, sharqona axloq 

kodeksini ishlab chiqqanlar. Inson qalbida haromdan hazar, nopoklikka, 

adolatsizlikka nisbatan murosasiz isyon bo‘lishi kerak. Shunday odamgina lafzini 

saqlaydi, birovning haqqiga xiyonat qilmaydi, sadoqatli bo‘ladi, Vatani, xalqi 

uchun jonini fido etishga ham o‘z jonini ayamaydi”. 

Axloq talablari kishining fe'l-atvori va faoliyatida o‘z ifodasini topadi. 

Bunda ba'zi xatti-harakatlar axloqiy, ba'zilari axloqsizlik deb baholanadi. Davr 

o‘zgara borgani sari har qanday hodisa kabi axloq ham o‘zgaradi, rivojlanib, 

takomillashib, ma'naviy madaniyatning ko‘rinishlaridan biriga aylanib boradi.  

Axloq – ijtimoiy ong shakllaridan biri bo'lib, uning mohiyati shaxs xatti-

harakatlari, yurish-turishi, turmush tarzi, hayot kechirish tamoyillari, qoidalari, 

shuningdek, ijtimoiy munosabatlar mazmunini ifodalaydi. Axloq – olamni 

ma'naviy-amaliy o‘zlashtirishning o‘ziga xos usuli, kishilar ma'naviy xayotining 

zaruriy shartidir. Axloqning o‘ziga xos xususiyati shundaki, u san'at, siyosat, fan 

singari hayotning bir sohasidagina emas, universal xususiyatga ega bo‘lib, 

hayotning barcha jabhalarida amal qiladi. 

Har qanday jamiyat o‘z rivojlanishining turli bosqichida muayyan tartiblarga 

rioya qilishning alohida mexanizmlariga muhtojdir. Axloq ijtimoiy manfaatlar 

bilan bir vaqtda individual manfaatlarning ham ta'minlanishini nazarda tutadi. 

Shuning uchun ham jamiyatning axloqiy normalari bir paytning o‘zida ham 



 
 

ijtimoiy, ham individual taraqqiyot uchun uyg‘unlashtiruvchi zaruriyat sifatida 

mavjuddir. Demak, axloq ijtimoiy hodisa sifatida jamiyatning ma'naviy-ruhiy 

hayotida o‘ziga xos muhim ahamiyatga ega. Muayyan millat qiyofasi, uning 

kishilik taraqqiyotidagi o‘rni belgilanayotgan jarayonda mazkur tushuncha asosiy 

mezonlardan biri bo‘lib xizmat qiladi. 

Xulq-odob madaniyati mazmun mohiyatiga ko‘ra, inson odobining, 

aniqrog‘i inson axloqiy komilligining o‘ziga xos ifodasidir. “Xulq-odob 

madaniyati” deb — shaxs muomala va hayot faoliyatining barcha sohalarida 

umuminsoniy axloqning qoida, dastur talablari, chegaralash va taqiqlashlariga 

asoslanadigan munosabatlarga aytiladi.   

Axloqiy qadriyatlarning egallanishi, insonning amaliy faoliyatida ularga 

amal qilishi xulq-odob madaniyatning asosiy mohiyatini tashkil qiladi. 

 Xulq-odob madaniyati avvalo, ijtimoiy-iqtisodiy omillarga, axloqiy 

tamoyillar, ideallar va qadriyatlarning shakllanishi sharoitga bog‘liq bo‘ladi. 
Shu bilan birga, xulq-odob madaniyati — inson faoliyatida axloqiylik talablar qay 

darajada chuqur va mukammal jamlanganligining, uning o‘z faoliyati va ongida 

ijtimoiy talablarini qay darajada singdira olganligining, inson faoliyati madaniy 

me'yorlar qay darajada mujassam etganligi ko‘rsatkichidir. 

Xulq-odob madaniyati ikki xil insoniy fazilat va omil – axloq bilan  

madaniyatning mujassami, ularning amalda namoyon bo‘lishining o‘ziga xos 

ko‘rsatkichidir. 

Bu esa inson farzandini takomilga, komillikka yetkazish yo‘llaridan biri. 

Uning vositalari ko‘p. Ularning bir qismi an'anaviy tarbiya vositalari bo‘lsa, yana 

bir qismi zamonaviy vositalardir. Odatda, har ikki turdagi vositalardan 

foydalaniladi. Chunonchi, maktabgacha bo‘lgan axloqiy tarbiyada ertak va 

rivoyatlar vositasidagi an'anaviy tarbiya bilan o‘yinchoqlar va o‘yinlar vositasidagi 

zamonaviy tarbiya muvaffaqiyatli qo‘llaniladi. Bunda bola qizg‘anchiqlik, 

g‘irromlik qilmaslikka, halol bo‘lishga o‘yinlar yordamida da'vat etiladi.  

Buyuk mutafakkilar Voiz Koshifiyning “Insonning qadr-qimmati uning 

mol-mulki yoki ijtimoiy kelib chiqishi bilan emas, balki ma'naviy qiyofasi, 

axloqiy sifatlari bilan o‘lchanadi”, degan ta'kidlari fikrimizga dalil bo‘la oladi. 

Axloq o‘zining me'yor va qoidalari yordamida inson odobini boshqarib 

boradi. Jamiyatda axloqning yuksaklik darajasiga axloqiy madaniyat, deb ham 

ta'rif berishadi. Yuksak axloqiy madaniyatga ega bo‘lgan shaxsdan kim 

manfaatdor?  Ushbu madaniyat darajasiga yetish uchun nimalarga e'tibor berish 

kerak? degan savollar barcha davrlarda, shuningek, bugungi kunda ham o‘zining 

dolzarbligini yo‘qotmagan. Demak, bunday madaniyatli shaxsdan oila, mahalla, 

jamiyat, davlat manfaatdor. Shu o‘rinda yangi bir savol tug‘iladi: “Xo‘sh, Vatan 

o‘zi qayerdan boshlanadi?” “Nima uchun vatan manfaatdor?” 

Vatan – insonning tug‘ilib o‘sgan go‘sha, oilasi, mahallasi, insonning avlod-

ajdodlari tug‘ilib o‘sgan joy. Butun bir xalq, ularning ajdodlari azaldan istiqomat 

qilib kelgan makon. 

Inson o‘zining tug‘ilib o‘sgan go‘shasini sevishi, unga talpinib yashashi, 

Vatanining rivoji uchun o‘zining beminnat hissasini qo‘shishi lozim.  



 
 

Oila sog‘lom ekan – jamiyat mustahkam, jamiyat mustahkam ekan – 

mamlakat barqarordir. Shuning uchun ham oila jamiyatning asosiy bo‘g‘ini sifatida 

e’tirof etilib, bolaning shaxs sifatida shakllanishi, kelgusida jamiyatda o‘z o‘rnini 

topishi hamda ma'naviy barkamol inson bo‘lib yetishishida asosiy poydevor 

hisoblanadi. Xalqimizning tarixiga nazar tashlasak, eng qimmatli an'analar: 

halollik, rostgo‘ylik, or-nomus, sharm-u hayo, mehr-u oqibat, mehnatsevarlik kabi 

barcha insoniy fazilatlar eng avvalo oilada shakllangan. Odobli, bilimdon va aqlli, 

mehnatsevar, imon-e’tiqodli farzand nafaqat ota-onaning, balki butun jamiyatning 

eng katta boyligidir. Demak bola oilada millatning qiyofasini ko‘radi, shu muhitda 

uning tabiati, dunyoqarashi va axloqiy qiyofasi shakllanadi.  

Inson mahallada ulg‘ayar ekan, atrofidagi voqeliklarga dahldorlik tuyg‘usi 

shakllanadi. Aynan mahalla ahli, jamoatchilikning ta’siri asosida yoshlarda huquq 

va burchni anglash, vatanparvarlik, axloqiy tarbiya ko‘nikmalari shakllanadi. 

Insonning axloqiy hayoti uning axloqiy tarbiyasi bilan chambarchas bog‘liq. Zero, 

axloqiy tarbiya insonning shaxs bo‘lib yetishuvini ta'minlaydigan uzluksiz 

jarayonlaridan biri. Unda individ axloqiy qadriyatlarni anglab yetadi, o‘zida 

axloqiy fazilatlarni barqaror etadi, axloqiy tamoyillar va me'yorlar asosida 

yashashga o‘rganadi. 

  Biz oila, mahalla haqida gaplashdik, oilaga va mahallaga “Vatan ichidagi 

vatandir”, deb ham ta'rif berdik. Inson o‘zligini anglagani, nasl-nasabini chuqurroq 

bilgani sari yuragida Vatanga muhabbat tuyg‘usi ildiz otib, ulg‘aya boradi. Bu ildiz 

qancha teran bo‘lsa, tug‘ilib o‘sgan yurtga muhabbat ham shu qadar yuksak 

bo‘ladi. Vatanparvarlik har qanday axloqiy tarbiyaning o‘zagidir.  

Vatanparvarlik – insonning o‘z Vataniga muhabbatini, uni asrab-avaylashga 

bo‘lgan ishtiyoqini anglatuvchi ijtimoiy axloqiy tamoyil. Ushbu tamoyilni 

fidoyiliksiz tasavvur etib bo‘lmaydi. Inson muayyan mamlakat va jamiyatdagi 

qoidalarni, huquqiy me'yorlarni buzmay yashashi mumkin.  

Fidoyilik – jamiyat uchun umumiy bo‘lgan oliy maqsad va ideallarni deb 

o‘zidan kecha oladigan kishilar xatti-harakatlarini ifodalovchi ma'naviy 

tushunchadir.  

Mustaqillikka erishganimizdan so‘ng, dastlabki paytlarda o‘tish davriga xos 

bo‘lgan fidoyilikka nisbatan xudbinlik tamoyilining kuchaygani ko‘zga tashlangan 

bo‘lsa, hozirgi vaqtda esa, aksincha, jamiyatimizda fidoyilik tamoyili ustuvor 

ahamiyat kasb etmoqda. “Elim deb, yurtim deb yonib yashash kerak!” degan shior 

ostida yashayotgan kishilar doirasi tobora kengayib bormoqda. Ana shu ma'naviy 

jarayon qanchalik tezlashsa, yangi qurilayotgan davlatning shakl-shamoyili 

shunchalik muayyanlik kasb etadi. Shu bilan birga, fidoyilik – ma'naviy 

qadriyatlardan biri bo‘lib, Vatan manfaatlari yo‘lida fidoyilik namunalarini 

ko‘rsatishga xozir bo‘lgan shaxslarga xos fazilat. Vatanga, xalqiga bo‘lgan hurmat, 

muhabbat, ishonch tuyg‘usi muayyan umumiy manfaatlar, maqsadlar asosida 

shakllanib, kishilar qalbida chuqur o‘rin egallaydi hamda faoliyatiga ta'sir qilib, 

ularni mas'uliyatli vazifalarini bajarishga safarbar etadi. Fidoyilik o‘z taqdirini 

Vatan, millat taqdiri bilan bog‘lagan barcha kishilarga xos fazilatdir. Fidoyilik 



 
 

so‘zda emas, balki amaliy ishlarda namoyon bo‘lgandagina taraqqiyotning hal 

qiluvchi omiliga aylanishi mumkin. 

Ertangi kunimiz egalari bo‘lgan aziz yoshlar! Siz bugun ma'lum bir 

yoshga to‘ldingiz. Yuqoridagi fikrlardan kelib chiqib, sizning yaxshi xulq-odob 

egasi bo‘lishingizda eng birinchi navbatdagi manfaatdorlik bu sizning oilangizga 

tegishlidir. Xo‘sh, xulq-odob o‘zi nima? Ma'naviyat xulq-odob degan o‘zakdan 

o‘sib chiqadi, xulq-odob bo‘lmasa, ma'naviyat tushunchasi hech nimani 

anglatmaydi. Odob hamisha kishining ziynati bo‘lib, odobli kishi el hurmatida 

bo‘lgan. Bunday odob xislatlari ulug‘ kishilarda yaxshi shakllangan bo‘lib, yoshlar 

ulardan hamisha ibrat olganlar.  

Odob – inson haqida yoqimli taassurot uyg‘otadigan, lekin jamoa, jamiyat va  

insoniyat hayotida burilish yasaydigan darajada muhim ahamiyatga ega, milliy urf-

odatlarga asoslangan chiroyli xatti-harakatlarni o‘z ichiga oladi.  

Xulq – oila, jamoa, mahalla-ko‘y miqyosida, jamiyat va insoniyat hayotida 

sezilarli darajada ko‘zga tashlanadi hamda yaxshilik va yomonlik kabi axloqiy 

tamoyilni o‘zida namoyon etadigan yoqimli insoniy xatti-harakatlarning 

majmuidir. Kishining fe`li, xarakteri bilan bog‘liq ma`naviy hodisa, fe`lning 

axloqiylik doirasida namoyon bo‘lishidir. Inson uchun u ko‘pgina 

muvaffaqiyatlarning garovidir. 

Insonning odobini uning xulqi belgilab beradi. Xulq – shaxs hayot tarzining 

o‘ziga xosligini, uning faoliyatida axloqiy qadriyatlar tamoyillari nechog‘li 

o‘zlashtirilganligi, odob me'yorlari qay tarzda amaliy ahamiyat kasb etganini yoki, 

aksincha, odob-axloqqa zid bo‘lgan xislatlar mavjudligini ko‘rsatadi. Demak, xulq 

shaxs axloqiy faoliyatning o‘lchami, ko‘rsatkichidir. Shaxsning go‘zal axloqiy 

fazilatlar bilan yo‘g‘rilgan faoliyat tarzi yaxshi xulq namunasi bo‘lib xizmat qilsa, 

tabiati va faoliyatida axloqiy qadriyatlarga zid amallarning namoyon bo‘lishi 

yomon xulqqa misol bo‘la oladi. Inson xulqi uning ma'naviy-axloqiy dunyosining 

o‘ziga xos ko‘zgusidir.   

Yaxshi xulqli inson o‘zgalarga muloyimlik, nazokat, shirinsuxanlik, 

mehribonlik singari ma'naviy qadriyatlarga tayanib munosabatga kirishadi. 

Xalqimiz ardoqlagan qadriyatlarda qayd etilganidek, “Hech bir ota o‘z farzandiga 

xulq-odobidan buyukroq meros bera olmaydi”. 

Inson faoliyatida odob, xulq me’yorlarining shakllanib borishi natijasida 

xulq-odob madaniyatiga ega bo‘ladi, chunki u inson kundalik hayotidagi xulq-

atvor shakllarining yig‘indisidir. Unda shu xulq-atvorga xos ma’naviy-axloqiy va 

estetik me'yorlarning ifodasi aks etadi. Ya'ni, xulq-odob madaniyati shaxsda 

shakllangan ijtimoiy muhim sifatlar, uning jamiyatdagi axloq va estetik madaniyat 

me'yorlariga asoslangan kundalik xatti-xarakatlarining yig‘indisidir. Xulq-atvor 

madaniyatiga salomlashish, kishilar bilan muloqot va jamoat joylarida o‘zini 

tutish qoidalari bilan birga, turmush madaniyati, o‘zaro munosabatlar, shuningdek, 

bo‘sh vaqtni tashkil qilish madaniyati, ya'ni undan oqilona va unumli foydalanish, 

nutq madaniyati, orastalik, estetik didga ega bo‘lish (kiyinish madaniyati, 

dasturxon tuzatish, uy-joy yasatish va b.), insonga xos tana harakatlarini ham o‘z 

ichiga oladi. 



 
 

Umuman, xulq-odob madaniyati ichki dunyo va tashki qiyofadagi barcha 

ma’naviy-axloqiy hamda estetik xususiyatlarning birligi sifatida talqin qilinadi. 

Ba'zan bu xususiyatlarga ega bo‘lish kishining jamiyatdagi o‘rni, mavqeini 

oshiradigan vosita sifatida qo‘llanishiga guvoh bo‘lamiz. Insonning ichki va tashqi 

dunyosi bir-biriga uyg‘un bo‘lsagina, uning xulq-atvoridagi madaniyat yaqqol 

namoyon bo‘ladi. Lekin tashki qiyofasi ichki dunyosiga to‘g‘ri kelmaydigan 

insonlarni ham uchratish mumkin. Uning zamirida kishilarga nisbatan beparvolik, 

loqaydlik, begonalik munosabatlari yashiringan bo‘ladi.  

Xulq-odob madaniyati jamiyat madaniyatining ajralmas qismidir. Hozirgi 

kunda jamiyatda tarbiyali, xushxulq, til va dil birligiga erishgan, ichki va tashki 

olami birday go‘zal insonlarni ko‘plab uchratish mumkin. Ammo insonlar, 

ayniqsa, yoshlar orasida tinimsiz o‘qish, izlanish va jamiyatga naf keltirish kabi 

maqsadlarni qo‘yish va ularga erishish, ichki dunyosini boyitish, xulq-odob 

madaniyatini yuksaltirishga intilishdan ko‘ra, e'tiborini ko‘proq kiyinish, o‘ziga 

oro berish, xullas, bor e’tiborini faqatgina tashqi qiyofasiga qaratayotganlar ham yo‘q emas.  

Inson madaniyatining bir qanoti estetik did bo‘lsa, ikkinchi qanoti uning axloqi, 

xulqidir. Yusuf Xos Hojib aytganidek:  

"Kishi chiroyiga ichki dunyosi eshdir,  

Yuz ko‘rki bilan uning fe'l-atvori tengdir".  

Zero, insonni go‘zal qilib ko‘rsatadigan uning chiroyi emas, balki chiroyli 

xulqidir.  

Kishilarning fe'l-atvori, yurish-turishi, xatti-harakati, gap-so‘zi ularning 

xulqiga bog‘liq. Yaxshi xulq egasi bo‘lgan kishi odamlarga yaxshilik qila oladi. 

Abdulla Avloniy yaxshi xulqlar qatoriga: matonat, diyonat, islomiyat, nazokat, 

g‘ayrat, riyozat, qanoat, shijoat, ilm, sabr, hilm, intizom, vijdon, vatanni so‘ymak, 

haqqoniyat, nazari ibrat, iffat, idrok va zako, hifzi lison, iqtisod, viqor, itoat, 

haqshunoslik, xayrixohlik, munislik, sadoqat, muhabbat, avf kabilarni kiritadi. 

“Emdi bu yaxshi xulqlarni qo‘lga olmak uchun ota-ona, muallim, ustodlarimiz 

hazratlarining hikmatli nasihatlarini jon qulog‘i birla tinglab, doim xotirda 

tutmoq, axloqi yaxshi kishilar birla ulfat bo‘lmak, axloqi buzuq, yomon kishilardan  

qochmoq lozimdur” (Turkiy guliston yoxud axloq. Toshkent, “O‘qituvchi”, 1992-

yil, 16-bet). 

Xulq-odob huquqiy qonun-qoidalarda o‘z aksini topadi, deyish bilan biz 

odob va huquqning mustahkam aloqaga ega ekanini tasdiqlab turibmiz. Zero, 

aslida ham shunday. Muayyan jamiyatdagi huquqiy qonun-qoidalar o‘sha mintaqa 

xalqlari tomonidan asrlar mobaynida ishlab chiqilgan xulq-odob aqidalari,  

tamoyillari, me’yorlari, shuningdek, nisbatan umumiylik xususiyatiga  ega  bo‘lgan  

urf-odatlar zamirida vujudga  keladi.   

Ko‘rinib  turibdiki,  odob  bilan  huquq, garchand, bir  ildizga  ega  bo‘lsa-da,  

ularning jamiyat axloqiy hayotini boshqaruv usuli har xil: odob asosan  

tushuntirish, pand-o‘gitlar vositasida ish ko‘rsa, huquq majburiy usul, jazo 

choralari orqali ish olib boradi. 

Quyida inson xulq-odobiga, axloqiga doir muhim tushunchalarga to‘xtalib 

o‘tamiz. 



 
 

Yaxshilik – ijobiy axloqiy fazilat bo‘lib, xulqiy sifatlarning majmuini, inson 

faoliyati yoki biror xatti-harakatiga ijobiy munosabatning yig‘indisini aks ettiradi. 

Yaxshilik – kishining axloqiy ongi va axloqiy tajribasida jamiyat va shaxs 

manfaatlarining birligini aks ettirib, shaxsga va jamiyatga manfaat keltiradigan, 

ijtimoiy taraqqiyotga mos keladigan fazilatdir. 

Adolatning  ezgulik  va yovuzlik  hamda  yaxshilik  va  yomonlikdan  asosiy  

farqi shundaki, adolatning o‘zi  biror-bir qadriyatni anglatmaydi, lekin qadriyatlar  

orasidagi nisbatni belgilaydi, ularni baholash maqomiga ega. Shu bois unda 

jamiyatni tartibga soluvchilik xususiyati bor; unda ham xulq-odob, ham huquqiy 

talablar mujassamlashgan.   

Shafqat. Bu so‘zning ildizi inson shaxsiga bo‘lgan muhabbatga borib  

taqaladi, u ham muhabbat kabi keng qamrovli hissiyot. Agar muhabbat mehrga 

asoslansa, shafqat muruvvat bilan bog‘liq. Lekin u ayni paytda muruvvatdan jiddiy 

farq qiladi. Muruvvat  bir  insonning  ko‘p  hollarda  o‘ziga aloqasi  yo‘q  boshqa  

bir  insonga achinish hissi orqali yordamga qo‘l cho‘zishi bo‘lsa,  shafqat kishining   

o‘ziga aloqador odamga, aybdor, gunohkor, ijtimoiy, iqtisodiy va huquqiy 

jazolanishga loyiq kimsaga kechirimlilik orqali insonparvarlik ko‘rsatishdir. 

Burch mohiyatan jamiyat, davlat va shaxslarga nisbatan muayyan 

individdagi munosabat, ular oldidagi majburiyatdir. U, yuqorida aytganimizdek, 

vijdon, e'tiqod, mas'uliyat kabi tushunchalar bilan  mustahkam  bog‘liq. Umuman, 

hayotda insonning har bir xatti-harakati zamirida burch tushunchasi – burchga 

sadoqat yoki xiyonat yotadi.  

Nomus tushunchasi bir tomondan, burch bilan bog‘liq bo‘lsa, ikkinchi  

jihatdan, qadr-qimmat tushunchasiga aloqador. Zero, nomus mohiyatan shaxsning 

o‘z qadr-qimmatini anglab yetishi, shu qadr-qimmatning jamiyat tomonidan tan 

olinishi yoki olinmasligiga nisbatan bo‘ladigan munosabati bilan belgilanadi.  

Qadr-qimmat tushunchasi inson o‘z qadrini, bu dunyoda uning hayoti oliy 

qadriyat ekanligi, o‘z shaxsi oldida o‘zi mas’ul ekanligini anglash uchun xizmat  

qiladigan hissiyot. U nomus, g‘urur tushunchalari bilan bog‘liq, bir tomondan 

insonning o‘z qadrini har qanday holatda ham yerga urmasligini taqozo etadi. 

Axloqiy tamoyillarning eng muhimlaridan biri – insonparvarlik.  U – 

insonning yuksak ijtimoiy vazifasini belgilaydi. Insoniylik va insonparvarlik, 

sabrlilik, yaxshilik, vijdon, xayotning ma'nosi singari tushunchalar shaxs 

shakllanishining gumanistik asoslaridir. 

Ijtimoiy munosabatlarning demokratiyalashuvi va insonparvarlashtiriluvi 

shaxsning qiziqishlari va manfaatlari, huquqlarini birinchi o‘ringa qo‘yadi va shu 

bilan birga, ularni fuqarolik huquqi, erkinligi, ijtimoiy manfaatlar bilan 

uyg‘unlikda o‘rganishni talab qiladi. 

Shuningdek, jamiyatda agressivlik, vaxshiylik, boshqalarni tushunishda 

toqatsizlik kuchayib borayotgan holatda samimiylik, mehribonlik, o‘zaro tushuna 

bilish, ma'naviyatga ehtiyoj kuchayib bormoqda. 

Axloqiy me'yorlar kishilarga bir-birlariga nisbatan g‘amxo‘r, hurmat, 

kamtar, haqiqatgo‘y, samimiy bo‘lish, mehnatsevarlik, mardlik singari xislatlarni 



 
 

shakllantirish singari insoniy munosabatlarning hamma tomonlariga bevosita 

tegishlidir. 

Axloq tizimida axloq rivojlanishining muayyan bosqichida eng oliy darajada 

ishlab chiqilgan eng yaxshi, eng foydali, eng takomillashgan holat deb qabul 

qilinadigan axloqiy ideal alohida o‘rin egallaydi. 

Axloqiy ideal inson ongida ikki funksiyani bajaradi: birinchidan, boshqa 

kishilar xatti-harakatini baholashga imkon beradi, ikkinchidan, o‘z-o‘zini 

takomillashtirishning muayyan yo‘nalishi bo‘lib xizmat qiladi. Axloqiy ideal 

insonga ma'lum maqsadga qaratilgan faoliyatida kuch bag‘ishlaydi.  

Axloq axloqiy ong, axloqiy amaliyot va axloqiy munosabatlardan tashkil 

topuvchi mantiqan mukammal shakliy birlikdir. 

Axloq tizilmasidagi bu tarkibiy qismlar o‘z-o‘zicha mavjud alohida sohalar 

bo‘lmay, balki kishilarning o‘zaro munosabatlarining ayrim tomonlaridir. 

Ular bir-birlari bilan o‘zaro bog‘liq bo‘lsalar-da, nisbiy mustaqildirlar. 

Boshqa mafkuraviy sohalarda bo‘lgani singari axloq sohasida ham ong eng faol 

unsur hisoblanadi. 

Axloqiy ong axloqiy talablarni, tasavvurlarni shakllantiradigan qarashlar, 

g‘oyalar, nazariyalarning birligidir. Axloqiy ong kishilarning ijtimoiy talablarga 

rioya etishlarini ularning axloqiy burchi sifatida ilgari suradi. Shuning uchun 

axloqiy ongda ijtimoiy zaruriyat, kishilarning tarixiy ehtiyojlari va manfaatlari 

maxsus shaklda – munosib xatti-harakat andozasi sifatida yuzaga chiqadi. Ijtimoiy 

zaruriyatni kishilar tomonidan to‘g‘ri anglashning bu xil axloqiy shakli o‘zining 

maxsus ma'naviy asoslariga egadir. Shuning uchun kishining xatti-harakati axloqiy 

nuqtai nazardan qaralganda, uning ezgulik, yaxshilik haqidagi tasavvurlarga 

munosib bo‘lishini taqozo etadi.  

Demak, axloqiy ong hodisalarni ularning ma'naviy qimmati, ma'naviy 

fazilati nuqtai nazaridan baholaydi. 

Axloqiy ongning markaziy unsuri insonda muayyan hayotiy sharoit va 

tarbiya natijasida qaror topgan bilimlar va axloqiy tartib-qoidalarga nisbatan 

barqaror munosabatdan iborat bo‘lgan axloqiy ishonchdir. 

Axloqiy ishonch inson namuna oladigan axloq prinsiplarining to‘g‘ri va 

adolatli ekanligi haqidagi qat'iy ishonchga tayanadi. 

Axloqiy ongning eng muhim elementi insonning axloqiy sifatlari bo‘lib, ular 

istak va niyatlarni amalga oshirishning, ehtiyojlarni qondirishning axloqqa oid 

unsurlaridir. Axloqiy sifatlar ijobiy (ezgulik, kamtarlik, samimiylik, insof, andisha) 

va salbiy (xoinlik, xasadgo‘ylik, munofiqlik, irodasizlik) ko‘rinishlarida namoyon 

bo‘ladi. 

Xatti-harakatning axloqiylik darajasi onglilik, erkinlik, ixtiyoriylik darajasiga 

bog‘liq bo‘lib, ongli tarzda maqsadni qo‘ya bilish va xatti-harakatlarning oqibatini 

ko‘ra bilish, individ o‘zini mustaqil shaxs sifatida namoyon qila biladigan, erkin 

tanlash imkoniyati mavjud bo‘lgan sharoitlar bilan bog‘liqdir.  

Insonning xulqida uning o‘z-o‘zini axloqiy anglashi, ijtimoiy muhitning 

axloqiy talablari haqidagi tasavvurlari ham katta ahamiyatga egadir. Shu bilan 

birga, ushbu axloqiy talablarning zarurligiga ishonchi mavjud bo‘lgan va shunga 



 
 

muvofiq xatti-harakatlarni amalga oshiruvchi kishigina odoblidir. Demak, har 

qanday xatti-harakat, xulq va faoliyat axloqiy bo‘lavermaydi.  

Axloq tizilmasidagi uchinchi unsur axloqiy munosabatlardir. Axloqiy 

munosabatlarda doimo va hamma joyda axloqiy me'yorlar va axloqiy baholarning 

ta'siri yaqqol namoyon bo‘lib turadi. Axloqiy baho bo‘lgan joyda albatta 

kishilarning muayyan hodisalarga va voqealarga nisbatan axloqiy munosabatlari 

ham mavjud bo‘ladi. Axloqiy munosabatlarning baholash xususiyati bilan birga 

buyuruvchi, yo‘naltiruvchi xususiyati uning o‘ziga xos belgisi bo‘lib hisoblanadi. 

Axloqiy munosabatlar axloqiy me'yorlarga amal qilish va ijro etishning ijtimoiy 

mexanizmi bo‘lib, me'yorlarni shakllantirish, rivojlantirish, asrash va kelajak 

avlodlarga yetkazish bilan bog‘liq bo‘lgan uzluksiz ongli ijodiy jarayonni o‘zida 

mujassamlashtiradi.  

Ular tamoyillarga nisbatan ancha sodda, umumlashmagan, tor qamrovli. 

Ularni kundalik hayotimizda ma'lum axloqshunoslik tushunchalarini va axloqiy 

tamoyillarning amalga oshish murvatlari ham deyish mumkin, ular axloqiy 

talablarning eng oddiy, lekin keng tarqalgan shakli sifatida ro‘yobga chiqadi. 

Halollik, rostgo‘ylik, hayolilik, insoflilik, xushmuomalalik, boodoblik, kamtarlik 

singari  me’yorlar ayniqsa diqqatga sazovor. 

Halollik vijdon, adolat va burch kabi axloqshunoslik mezoniy tushunchalari 

bilan bog‘liq, insonning o‘zgacha munosabati o‘zicha munosabatidek sof, pokiza 

bo‘lishini talab qilidigan axloqiy me'yordir.   

Rostgo‘ylik yoki to‘g‘ri so‘zlilik insonning haqiqatga intilishi bilan bog‘liq, 

haqiqat esa doimo barcha narsadan yuqori turadi. Haqiqatning ifodaviy 

shakllaridan biri rostgo‘ylikdir. Demak, rostgo‘ylik – insonning keyinchalik kasb  

etgan tabaqaviylik, so‘z  ongiga,  ruhiga  singdirgan, ijtimoiy-hayotiy, davriy-

tajribaviy xususiyat emas, balki uning mohiyatida berilgan fazilat.  

Yolg‘on xususida so‘z yuritganda hazrat Alisher Navoiyning “Har kimningki 

so‘zi yolg‘on, yolg‘onligi bilingach – uyatga qolg‘on. Yolg‘onni chindek 

gapiruvchi so‘z ustamoni – kumushga oltin qoplab sotuvchi zargar. Yolg‘on – 

afsonalar bilan uyqu keltiruvchi, yolg‘onchi – alahlovchi. Yolg‘on gapiruvchi 

g‘aflatdadir. So‘zning bir-biridan farqi ko‘pdir. Ammo yolg‘ondan yomonroq turi 

yo‘qdir. Yolg‘on gapirish bilan o‘z vaqtini o‘tkazuvchi odam, bu qilig‘i yomon 

tuyulish o‘rniga, kishilarni aldagani bilan faxrlanadi ham. Yolg‘onchi o‘z gapiga 

go‘llik bilan quloq soluvchini topsa, ularga yolg‘onni chinga o‘tkazsa, murodiga 

yetgan bo‘ladi. Yolg‘onchi – Haq qoshida gunohkor, xalq oldida sharmanda. 

Bunday nahsning beor yuzi yomonlikka o‘girilgan bo‘ladi. Bunday nahsga botgan 

odam qutlug‘ uydan nari bo‘lg‘ay”, deya aytganlarini eslab o‘tish ham o‘rinlidir. 

Beruniy rostgo‘ylik kabi axloqiy fazilatga ham e'tibor berib, uni oqilona 

tavsiflab, unga zid bo‘lgan yolg‘onchilikni qattiq qoralagan: “Hammaning 

tabiatida (mohiyatida demoqchi) adolat bevosita sevikli va hamma uning 

yaxshiligini bilgani kabi rostgo‘ylik ham shunday”, “Rostgo‘ylik lazzatini 

totmagan yoki lazzatini bilsa ham totishni istamagan kishi uni sevmaydi. 

Yolg‘onchilik kishini adolatdan yuz o‘girtiradi u zulm, yolg‘on guvohlik, omonatga 

xiyonat, boshqalar mulkini hiyla bilan o‘zlashtirish, o‘g‘rilik va xalqlarning 



 
 

buzilishiga sabab bo‘ladigan boshqa yomon xulqlarni kishiga yaxshi qilib 

ko‘rsatadi”. 

Muhtasar qilib aytganda, Komil inson bo‘lish, halollik va adolat bilan hayot 

kechirish kabi olijanob fazilatlarning ma'no-mazmunini nafaqat chuqur anglash, 

balki ana shunday xususiyatlarga ega bo‘lish, ularga amal qilib yashash – 

odamzotning ma'naviy boyligini belgilab beradigan asosiy mezondir. Halollik 

haqida gap ketganida uning yonida hamisha rostgo‘ylik gavdalanib turadi. Bizning 

nazarimizda, rostgo‘ylik halollikning ajralmas qismiga o‘xshaydi.  

Hayolilik. Bu me'yor xulqiy go‘zallikning asosiy belgilaridan hisoblanadi. 

U, garchand, bir qarashda, uyat hissi bilan o‘xshash bo‘lsa-da, aslida o‘zini 

ko‘proq andisha va iboga yaqin fazilat tarzida namoyon qiladi, unda axloqiy 

mohiyat  estetik xususiyat – nafosat bilan uyg‘unlashib ketadi. Hayodan odatda 

inson qizaradi, bu qizarish, ayniqsa, xotin-qizlarda ichki go‘zallikning yuzga 

tepchib chiqishiga sabab bo‘ladi va alohida bir nafislikni, mayinlikni vujudga 

keltiradi.   

Xushfe'llilik, shirinsuxanlilik, kamtarinlik singari axloqiy xatti-harakatlar 

me'yoriylik nuqtai nazaridan g‘oyat muhim. Chunki har bir jamiyat darajasi 

ma'lum ma'noda undagi fuqarolar muomala madaniyatining yuksakligi bilan ham  

belgilanadi. Zero, xushfe'l, shirinsuxan inson o‘zining har bir 

muvaffaqiyatsizligiga fojia sifatida qaramaydi, alam yoki g‘azab bilan yomon 

kayfiyatini boshqalarga o‘tkazishga intilmaydi; atrofdagi axloqiy muhitni 

buzmaydi. Natijada o‘ziga ham, o‘zgalarga ham ko‘tarinki kayfiyat, turli-tuman 

omadsizliklarning o‘tkinchiligini anglatuvchi  hayotbaxsh bir umid bag‘ishlaydi. 

Jamiyat doimo bunday odamlarni hurmat qiladi va ulardan o‘rnak olishga intiladi. 

Axloqiy madaniyatning eng muhim unsurlaridan biri – muomala odobi. U, 

mohiyatan, o‘zaro hamkorlikning shakllaridan biri. Inson zoti bir-biri bilan 

hamkorlik qilmasdan, o‘zaro tajriba almashmasdan, bir-biriga ta'sir ko‘rsatmasdan 

rasmana yashashi mumkin emas. Muomala odam uchun ehtiyoj, zarurat, sog‘lom 

kishi usiz ruhan qiynaladi, kayfiyati tushib boradi. Muomala odobi boshqa kishilar 

qadr-qimmatini, izzatini joyiga qo‘yishni, an'anaviy axloqiy-me'yoriy talablarni 

bajarishni taqozo etadi. Shuning barobarida, u insondagi yaxshi jihatlarni namoyon 

etishi, ko‘zga ko‘rsatishi bilan ham ajralib turadi. Uning eng yorqin, eng 

sermazmun va eng ifodali namoyon bo‘lishi so‘z, nutq vositasida ro‘y beradi. 

So‘zlash va tinglay bilish, suhbatlashish madaniyati muomalaning muhim 

jihatlarini tashkil etadi. Shu bois muomala odobi o‘zini, eng avvalo, 

shirinsuxanlilik, kamsuqumlik, bosiqlik, xushfe'llilik singari axloqiy me'yorlarda 

namoyon qiladi.  

Darhaqiqat, muomala odobida muloqotning asosi bo‘lmish til katta 

ahamiyatga ega. Zero, odamlar bir-birlarini til orqali tushunadilar. Til vositasida 

o‘z fikrini o‘zgaga yetkazish ma'lum ma'noda san'at. Zarur so‘zni topish, muayyan 

holatga mos keladigan ifodaviy vositalarni qo‘llash, fikrni jumlaviy jihatdan to‘g‘ri 

ifodalash, aniq, bosiq, salobat bilan so‘zlash hamsuhbatingiz yoki tinglovchining 

diqqatini tortishda muhim rol o‘ynaydi, so‘zlovchining nutq madaniyati darajasini 

ko‘taradi. Muomala odobida tilning sofligi masalasi ham muhim. Til sofligi 



 
 

buzilishining asosan uch xil ko‘rinishi mavjud. Birinchisi – bir tilda so‘zlashayotib 

ikkinchi tilga o‘tib ketish, to‘g‘rirog‘i birvarakay “ikki tilde” so‘zlashish. Bunga 

ikki talabaning so‘zlashayotganda o‘zbek tilidan rus tiliga, rus tilidan o‘zbekchaga 

muntazam o‘tib turishini misol qilib keltirish mumkin. Bu ba'zilari uchun odatiy 

hol bo‘lib qolgan. Ikkinchisi – bir tilda so‘zlashayotib ikkinchi tildagi so‘zlarni, 

ayniqsa, jargonlarni ishlatish. Masalan, “damingni ol”, “karoche”, “quri”, “xarip”, 

“voobshim” va h.k. Til sofligining uchinchi buzilishi esa bir tilda so‘zlashgan 

holda o‘sha tildagi “parazit” so‘zlarni qo‘llashda ko‘rinadi. Masalan, “anaqa”, 

“haliginday” va h.k. Muomaladagi bunday til sofligining buzilishlari 

hamsuhbatlarga bilinmasa ham, chetdan kuzatgan odamga nihoyatda xunuk 

ko‘rinadi. 

Muomala odobida «siz» va «sen»ning o‘z o‘rnida qo‘llanilishi ham 

ahamiyatga ega. Xususan, uchinchi shaxs ota-ona, aka-opa yoki boshqa yoshi katta 

odamlar bo‘lganida ularga nisban birlikdagi “u” olmoshini emas, hurmatni 

anglatuvchi “ular” yoki “u kishi” shaklini qo‘llash odobdan hisoblanadi. Masalan, 

«Otam shunday dedi» emas, «Otam shunday dedilar», «U kishi shuni 

xohlayaptilar» tarzida. 

Suhbat paytida tinimsiz harakatda bo‘lib turish, qo‘lni paxsa qilib gapirish 

yoki suhbatdoshining yoshini nazarga olmay, uni oyoqni chalkashtirib o‘tirgan 

holda tinglash, birov jon kuydirib so‘zlayotganda esnash va boshqa shunga 

o‘xshash holatlar ham muomaladagi odobsizlikni bildiradi. 

Muomala odobining yana bir «ko‘zgusi», bu - insoniy qarash, nigoh, so‘zsiz 

- noverbal harakatlar. Ma'lumki, odamning qarashida, yuz ifodasida, qo‘l 

harakatlarida uning qay sabablardandir tilga chiqmagan, so‘zga aylanmagan 

hissiyoti, talablari o‘z aksini topadi. Chunonchi, suhbatdoshining gapini oxirigacha 

eshitmay, qo‘l siltab ketish muomaladagi madaniyatsizlikni anglatadi. Ba'zan qarab 

qo‘yishning o‘zi so‘zdan ham kuchliroq ta'sir ko‘rsatadi. Deylik, bir quruvchi usta 

o‘z shogirdining xatti-harakatlaridan noroziligini bildirish uchun bosh chayqab, 

jilmayib qo‘yishi mumkin. Ikkinchi usta esa, bir lahza o‘qrayib qarash bilan 

munosabatini ifodalaydi. Birinchi usta yuz ifodasi va xatti-harakati bilan: «Obbo 

shovvoz-ey, sal shoshilibsan-da, ha, mayli, zarari yo‘q, shunaqasi ham bo‘ladi», 

degan ma'noni anglatsa, ikkinchi ustaning qarashidan: «Yana ishni rasvo qilibsan-

ku, padarla'nat, qachon odam bo‘lasan?!», degan so‘zlarni uqish mumkin. 

Shubhasiz, birinchi usta muomalada odobga rioya qilgan bo‘lsa, ikkinchisi uning 

aksi – shogirdining emas, o‘zining odobsizligini ko‘rsatmoqda. 

Umuman olganda, muomala odobi kishilarning nasihat qilmasdan va odob 

o‘rgatmasdan bir-biriga ta'siri, tarbiya va o‘z-o‘zini tarbiya vositasi sifatida 

diqqatga sazovor. Shu sababli yoshlarimizda muomala odobini shakllantirish 

hozirgi kunda jamiyatimiz oldida turgan muhim vazifalardan biri hisoblanadi. 

Bunda ota-onaning, mahalla-ko‘yning ta'siri katta. Undan foydalana bilish kerak. 

Zero, axloqiy komillikka erishish muomala odobini egallashdan boshlanadi. 

Insoniyatning ma'naviy qiyofasi uning muloqot madaniyatida ifodalanadi. U 

o‘zining his-tuyg‘usini, ichki tug‘yonini, orzu-umidlarini muloqot jarayonida 

bayon etadi. Shuning uchun ham jamiyat taraqqiyoti, insonlarning yaxlit holda 



 
 

shakllanishi, ularning bir-birlari bilan o‘zaro muloqotsiz, hamkorligisiz, o‘zaro 

ta'sirisiz vujudga kelmaydi. 

Muloqot – kishining ichki va tashqi olamini namoyon etuvchi o‘zaro 

munosabatlarning muhim shakli. Muloqot jarayonida kishi o‘zining tashqi olam, 

jamiyatning turmush tarzi, uning ijtimoiy, iqtisodiy, ma'naviy hayoti haqidagi 

qarashlari, tasavvuri va hissiyotini ifodalaydi. Jamiyat a'zolarining o‘zaro ijtimoiy 

munosabatlari, turmush sharoitlari o‘zgarishi bilan ularning moddiy olam haqidagi 

tasavvuri, tushunchalari, dunyoqrashlari, odob va axloq me'yorlari ham o‘zgaradi. 

Bunday o‘zgarish kishilarning umumiy manfaatlari, hayrixohligi asosida ro‘y 

beradi. Kishilik jamiyati paydo bo‘lishi bilan odamlar o‘rtasida muloqotga ehtiyoj 

sezildi. Jamiyat a'zolarining bir-birlari bilan o‘zaro muloqotlari shu jamiyatning 

har tomonlama taraqqqiyotiga zamin bo‘ldi. 

Bizning jamiyatimiz a'zolari o‘rtasida qanday muloqot turlari mavjud? 

Jamiyatimizning kichik bo‘g‘ini hisoblangan oila a'zolarining o‘zaro 

muloqotlari, qo‘ni-qo‘shni, mahalladoshlar, qarindosh-urug‘, do‘stlar, tanishlar, 

sinfdoshlar, kursdoshlar, hamkasblar, jamoat joylaridagi kishilarning o‘zaro 

muloqotlari mavjud. 

Bizning Sharqona odobimizda ulug‘ allomalarimiz muloqot madaniyati, 

qonun-qoidalari va o‘gitlarini yaxshi bilganlar, xalqni xushmuomalalikka, o‘zaro 

mehr-muruvvatga, axloq-odobga chaqirganlar. 

Bizning mutlaq madaniyatimizda xalqimizning asrlar davomida sayqallanib 

kelgan urf-odatlari, an'analari, axloq me'yori mujassam bo‘lib, maqollar, hadislar, 

hikmatli so‘zlar, pand-nasihatlar, axloq-odob durdonalari shakllaridan xalqni 

ma'naviy yetuklikka boshlab keladi. 

Muqaddas kitoblarimizda ham “Hamma ishlaringizda to‘g‘ri bo‘ling, 

odamlarga muomalada xulqingiz chiroyli bo‘lsin”, – deb qayd etiladi. Bu bilan esa 

eng aziz va mukarram bo‘lgan inson zotini xushxulqlik, samimiy va to‘g‘ri 

bo‘lishga chaqiradi. 

Insonning nozik tuyg‘ulari oilada shakllanadi. Shuning uchun ham oiladagi 

muloqotni madaniyat darajasiga ko‘tarilishi lozim. Imom G‘azzoliy aytganlaridek, 

“O‘zinga nisbatan kichiklardan qanday muomalani kutsang, ularga nisbatan ham 

xuddi shunday muomalada bo‘lgin”. 

Kishilar o‘rtasidagi o‘zaro muloqot salomlashishdan boshlanadi. 

Salomlashish beg‘araz, chin qalbdan bo‘lishi bilan bir qatorda, biron kishi bilan 

muloqot qilishdan oldin salomlashishning quyidagi qoidasiga amal qilish joiz. 

Ertalab uyqudan turgach, yuvinib, oilaning katta a'zolariga iltifot bilan 

salomlashiladi va “yaxshi dam oldingizmi?” degan so‘zni aytish joizdir.   

 “Salom” so‘zi “sulh”, “do‘stlik”, “omonlik” demakdir. Ko‘rinib turibdiki, 

salomlashish ikki kishi orasidagi sulh, do‘stlik ramzi, omonlik, sog‘-salomatlik 

tilash nishonasi. Shuningdek, salomlashish ota-bobolarimizdan bizga meros bo‘lib 

kelayotgan milliy urf-odatlarimizdandir.   

  Salomlashish odobida o‘ng qo‘lini ko‘ksiga qo‘yib, qovog‘ini uymasdan 

iliq tabassum bilan salom beriladi. Yoshlar kattalarga, mo‘tabar kishilarga salom 

berganida qisman engashadi. Salom berganda “Assalomu alaykum” so‘zlari dona-



 
 

dona qilib aytiladi. Baqirib, shovqin solib, yengiltaklik bilan salom berish 

nojoizdir. Salom berganda jargon, ko‘cha so‘zlarini ishlatmaslik joizdir. Odatda 

ro‘paradan keluvchi kishiga u kelib yetguncha, ya'ni orada 3-4 qadam qolgach 

salom beriladi. Serqatnov ko‘chalarda qanday masofadan salom berish kerakligi 

sharoitga bog‘liq bo‘ladi. Yoshlar oldilaridan o‘tib ketayotgan ayol yoki kattaroq  

yoshdagi erkakka salom berganida joyidan turiladi. Qizlar esa odatda boshini egib 

salomlashadi. Ancha yoshga borib qolgan erkak kishilar oldidan o‘tayotgan 

tanishlariga o‘tirganicha salom beradilar. Ammo ayollar erkak kishi bilan 

salomlashganida joyidan salgina turib salomlashadi. Davrada o‘tirgan erkak kishi 

xonaga har gal ayol kirib kelganida joydan turadi va mazkur ayol o‘tirganidan 

keyingina o‘rniga qaytib o‘tiradi.  

Salomlashish haqida gap borganida kim bilan qayerda so‘rashish kerak, 

degan savol o‘rinlidir. Aslida tanishtirilgan odamlar bilangina so‘rashiladi. Lekin, 

ishga, o‘qishga borayotganida yo‘lda, yoki bo‘lmasa, boshqa joylarda tez-tez duch 

keladigan odamlar bilan ham so‘rashish kerak. Ko‘p qavatli uylarda turadigan 

odamlar hatto bordi-keldi qilishmagan taqdirda ham qo‘shinlari bilan so‘rashishi 

lozim bo‘ladi. Muassasalardagi zina sahnida yoki yo‘laklarda duch kelgan 

odamlarning faqatgina tanishi bilangina so‘rashiladi. Umuman olib qaraganda, 

begona kishi bilan suhbatlashishdan yoki biron-bir savol berishdan oldin u bilan 

so‘rashish lozim. Biz ota-bobolarimizdan qolgan salomlashish odobini, axloqiy 

merosni kanda qilmay o‘zimizdan keyingi avlodlarga qoldirishimiz lozim. Bizning 

urf-odatlarda bir-birini boshiga boshini cho‘qishtirib yoki kaftni kaftga qarsillatib 

urib, qo‘lni boshdan baland ko‘tarib salomlashish yo‘q. Globallashuvning salbiy 

ko‘rinishi sifatida kundalik hayotimizga suqilib, o‘g‘rincha kirib kelayotgan milliy 

madaniyatimizga xos bo‘lmagan yangicha “salomlashish” udumlariga 

madaniyatimizdan joy bermasligimiz lozim. Nima bo‘lganda ham, o‘z milliy urf-

odatlariga sodiq qolgan yoshlar olqishga sazovordir. 

So‘rashganda qo‘l berib ko‘rishiladimi? Qo‘l berib ko‘rishish qadimda 

erkaklarning qurolsiz ekanligini va ochiqqo‘llik bilan kelganligini bildirishi 

maqsadida qo‘llangan. Hozirgi kunga kelib esa tanishuvda, bir-biriga 

minnatdorchilik izhor qilganida, qayg‘uli damlarda hamdardlik bildirilganidagina 

qo‘l berib so‘rashiladi. So‘rashgan yoki tanishgan vaqtda o‘qituvchi o‘quvchisiga, 

ish vaqtida bo‘lsa, rahbar o‘z xodimiga birinchi bo‘lib qo‘lni uzatadi. Ayollar 

erkaklarga qo‘l uzatmasa, erkaklar ularga qo‘l uzatmaydilar.  

Ko‘rishganida qo‘lni og‘ritmasdan do‘stona qisish kerak, qo‘lini qattiq 

qisish yoki anchagacha qo‘yib yubormaslik ham, juda sust shalpayib ko‘rishish 

ham odobdan emas. Ko‘rishmoqchi bo‘lib qo‘l uzatgan odamga sababsiz qo‘l 

uzatmaslik u kishiga nisbatan haqorat hisoblanadi. Demak, qo‘l uzata 

olmadingizmi, sababini aytib kechirim so‘rang. Katta yoshdagi erkaklar, 

muysafidlar bilan qo‘l uzatib so‘rashganda ikkala qo‘lini ham uzatib so‘rashgan 

ma’qul. Qo‘l uzatayotganda “Assalomu alaykum” degan so‘zlar qarshingizdagi 

insonga aniq eshitilsin. “Assalomu alaykum” degan so‘z o‘zaro muomala-

munosabatning boshi hisoblanib, o‘ziga xos iliqlik, samimiyat hamda 

ochiqko‘ngillilik baxsh etadi. 



 
 

Ota-bola bir-biriga qo‘l uzatib so‘rashmaydi. Aka-uka, ona-bola, opa-

singillar so‘rashganida qo‘l uzatib emas, quchoqlashib, so‘ngra qo‘l berib  

so‘rashgani ma'qul. Katta yoshdagi ayollar erkak qarindoshlari bilan so‘rashganida, 

erkaklarning o‘ng yelkalariga qoqib qo‘yishi joizdir.     

Demak, salomlashish insonning odobi, uning madaniyat darajasini 

belgilovchi omillardan biridir. Salomlashish – tilimizdagi mehr-oqibat, mehr-

muhabbat, mehr-shafqat, qadr-qimmat degan chuqur ma'no-mazmunni o‘zida 

mujassam etgan ma'naviy qadriyatlarimizdan biridir. U bir ko‘rishda oddiy, ammo 

xalqimiz ma'naviyati va madaniyatini yemirishga xizmat qiladigan, sun'iy ravishda 

kirib kelayotgan odatlardan saqlanish bugungi globallashuv davrida eng muhim va 

dolzarb masala hisoblanadi.  

Xayrlashuv odobi ham xalqimiz odatlaridan biri bo‘lib, o‘ziga xos odob 

qoidalari va insoniy fazilatlardan iboratdir. 

Xalqimizda o‘ziga xos bo‘lgan odob kodeksida xayrlashuvning ham o‘ziga 

yarasha qoidalari mavjud. Xayrlashayotgan kishi tez-tez kelib turadigan, kunda 

yoki kunora uchrashib turadigan kishlar bo‘lsa, o‘ng qo‘lini ko‘krakka qo‘yib: 

“Xayr, yaxshi boring”, “Oq yo‘l”, “Uydagilarga salom ayting”, “Tez-tez kelib 

turing”, “Yaxshilikda uchrashaylik”, “Kelganingiz uchun rahmat” kabi so‘zlar 

orqali xayrlashiladi. 

Mehmonga kelgan odam ketish paytida, albatta xonadondagilar bilan 

xayrlashib, mezbonlarning qilgan xizmatlari uchun tashakkur bildirib, rahmat 

aytishi, “Urintirib qo‘yganim uchun uzr”, “Tashakkur”, “Rahmat, juda yaxshi 

o‘tirdik”, “Uy bekasining qo‘li juda shirin ekan” kabi iltifotlar bildirish lozim. 

Xayrlashuvning ayrim g‘amgin vaziyatlarida ham inson o‘zini yo‘qotib 

qo‘ymasligi, beti-ko‘zini yulmasdan odob bilan ish tutishi, sabrli bo‘lishi lozim. 

Xayrlashuv ham salomlashish kabi go‘zal bo‘lmog‘i va dildan chiqmog‘i zarur.  

Muomala suhbatlashishishning eng muhim vositasidir. Bunda ham 

umume'tirof etgan qoidalar mavjud.  

Suhbatdoshni gapini bo‘lmasdan eshitish nafaqat hurmat belgisi, balki 

insonning ziynati hamdir.  

Suhbatdoshingizni tinglayotganingizda iloji boricha boshqa narsalarga e'tibor 

qaratmaslikka harakat qiling, aytayotgan gaplarini tasdiqlash ma'nosida 

boshingizni silkitish, “darhaqiqat”, “to‘g‘ri”, “topib aytingiz”, “men ham 

qo‘shilaman”, “chiroyli ta'rifladingiz” kabi ma'qullash ma'nosidagi so‘zlarni 

aytishni unutmang.    

Sizga gapirayotgan odamga teskari qarab o‘tirish, gapirayotgan paytda biror 

narsani o‘qib turish, bir vaqtning o‘zida boshqa kishi bilan gaplashish, hadeb 

soatga qarayverish, esnash, cho‘ntak kavlash yo boshqa shu kabi mayda-chuyda 

harakatlarni qilish suhbatga salbiy ta'sir ko‘rsatadi.  

Suhbat jarayonida ba'zan bir necha kishi ishtirok etishi ham mumkin. 

Bunday vaziyatda suhbatning mavzusi har bir odam uchun qiziqarli va tushunarli 

bo‘lishiga erishish lozim.  



 
 

Davradagi suhbatdoshlar uchun mutlaqo notanish bo‘lgan mavzular – 

ishxonangizdagi (yoki o‘qishingizdagi) mojarolar, kamchiliklar, oilangizdagi 

ziddiyatli holatlarni gapirishning suhbatdoshlar uchun qizig‘i bo‘lmaydi. 

Suhbatdoshlaringiz ilm ahillari bo‘lmasa, bu yerda ilmiy iboralar, ilmiy 

muammolarga doir mavzulardan chekinib, suhbatni ommabop, barcha 

tushunadigan mavzular doirasida olib borish maqsadga muvofiq.  

Faqatgina o‘zini dardini gapirish uchungina suhbatlashadigan odam – yomon 

suhbatdoshdir. 

 Bu madaniyat suhbat paytida nutq tozaligiga e'tibor bering va g‘ayriadabiy 

til (sheva, parazit so‘zlar) unsurlaridan xoli bo‘ling. 

  XXI asr nafaqat insoniyat tafakkurini o‘zgartirdi, balki uning turmush 

tarzini ham mutlaqo boshqa ko‘rinishga aylantirib yubordi. Hozirda tez ma'lumot 

uzatish va qo‘proq ma'lumotga ega bo‘lish zamonaviy shaxs madaniyatiga singib 

bormoqda. Ana shu jarayonda telefon tarmoqlari orqali olinadigan ma'lumotlar 

bazasi muloqot va aloqaning muhim vositasi sifatida ahamiyatlidir. 

Zamonaviy etiketga ko‘ra, telefonda gaplashishning ham tartib-qoidalari bor.  

Telefonda gaplashish ham avvalo salomlashishdan boshlanadi.  

Telefon qo‘ng‘irog‘ini uzoq kutmay, tezroq go‘shakni olib, javob berishga 

harakat qiling.  

Qo‘ng‘iroq qilganingizda sizga kerak bo‘lgan odamni topolmasangiz, 

murojaat qilayotgan kishingizga o‘zingizni tanishtirib, tegishli ma'lumotni 

qoldirishingiz lozim.  

Biror insonga qo‘ng‘iroq qilmoqchi bo‘lsangiz, ertalab soat 8 dan keyin, 

kechqurun esa soat 21 gacha qo‘ng‘iroq qilishga odatlaning. 

 Agar suhbatlashayotgan vaqtda telefon aloqasi uzilib qolsa, bu holatda 

qo‘ng‘iroq qilgan odam yana qayta qo‘ng‘iroq qilishi kerak.  

Go‘shakni olgandan so‘ng hech qachon “Kim bu?”, “Kim so‘rayapti?” 

degan savolni bermang. Balki, “Kechirasiz” so‘zini qo‘shib ishlatish darkor. 

Odatda telefonda gaplashish qisqa, lo‘nda, aniq maqsadga yo‘naltirilgan 

bo‘ladi. Telefon tarmog‘ingizga yanglishib qo‘ng‘iroq qilgan odamga ters va 

keskin javob qilmasdan, muloyimlik bilan javob bering.  

 Nutqimizdagi “uzr”, “iltimos”, “tashakkur”, “minnatdorman” singari 

muloyim so‘zlardan foydalanish telefon suhbatlarida ijobiy samara beradi.  

 Agar suhbatdoshingiz uyali aloqa telefonidan yoki olisdan sizga qo‘ng‘iroq 

qilayotgan bo‘lsa, unda suhbatni qisqa va lo‘nda olib borishga harakat qiling.  

Muhtaram Prezidentimiz Islom Karimov “Yuksak ma'naviyat – yengilmas 

kuch” kitoblarida “Ma'lumki, o‘zlikni anglash, milliy ong va tafakkurning ifodasi, 

avlodlar o‘rtasidagi ruhiy-ma'naviy bog‘liqlik til orqali namoyon bo‘ladi. Jamiki 

ezgu fazilatlar inson qalbiga, avvalo, ona allasi, ona tilining betakror jozibasi  

bilan singadi. Ona tili bu millatning ruhidir”, deb e'tirof etib, buyuk ma'rifatparvar 

bobomiz  

Axloqiy madaniyat yaqqol ko‘zga tashlanadigan munosabatlar ko‘rinishidan 

biri, bu – etiket.  



 
 

ETIKET (frans. etiquette — ma'lum joyda o‘rnatilgan tartib-qoida) – inson 

va jamiyat tashqi madaniyatining asosiy qismi bo‘lib, uning qat'iy rusum tusini 

olgan talablari asrlar davomida, go‘zallik, intizom, aql va idrokning mushtarak 

yo‘rig‘i asosida shakllangan estetik me'yorlar majmuidir. Ushbu ibora "etika" 

atamasiga yaqinroq bo‘lib, "odob-axloq", "odat", "marosim" kabi tushunchalarni 

anglatadi. U ko‘proq insonning tashqi madaniyatini, o‘zaro munosabatlardagi 

o‘zini tutish qonun-qoidalarining bajarilishini boshqaradi. Agar muomala odobida 

inson o‘z munosabatlariga ijodiy yondashsa, ya'ni bir holatda bir necha xil 

muomala qilish imkoniga ega bo‘lsa, etiket muayyan holat uchun faqat bir xil 

qoidalashtirib qo‘yilgan xatti-harakatni taqozo etadi. 

Etiketning qamrovi keng, u, ma'lum ma'noda, xalqaro miqyosda qabul 

qilingan muomala qonun-qoidalarini o‘z ichiga oladi. Masalan, siyosiy arbob 

etiketi, mehmondorchilik etiketi va h.k. Etiketga rioya qilishning mumtoz 

namunasini biz tez-tez televizor ekrani orqali ko‘rib turamiz. Bu jarayon ayniqsa, 

davlat rahbarlariga horijiy mamlakatlar elchilarining ishonch yorliqlarini topshirish 

marosimlarida yaqqol ko‘zga tashlanadi. Unda faqat bir xil holat, xalqaro 

miqyosda o‘rnatilgan qoida hukmron. Uni Prezidentning ham, elchilarning ham 

buzishga haqqi yo‘q. Yoki juda oddiy, kichkina bir misol: dasturxonda tanovul 

payti, pichoqni o‘ng qo‘lda ushlash zamonaviy mehmondorchilik etiketining qat'iy 

qoidalaridan biri sanaladi – uni buzish atrofdagilarda hayrat va istehzo uyg‘otadi. 

Shu bois etiketni odat tusiga aylantirilgan, qat'iylashtirilgan muomala odobi deyish 

ham mumkin. 

Etiketning bunday zamonaviy ko‘rinishlari bilan birga, shunday milliy-

an'anaviy shakllari ham borki, ularsiz millat madaniy hayotining tasavvur qilish 

qiyin. 

Milliy mentalitetda marosimlar etiketi, ayniqsa katta ahamiyatga ega. To‘y 

marosimida, xususan, qiz bilan ota-onaning xayrlashuvi, nikoh kechasiga kirib 

kelishda kuyovning kelinni chap tomonda tutib, to‘yxonaga boshlab kirishi va b. 

etiket qonun-qoidalari to‘liq bajarilishi lozim. Yoki aza marosimida fotihaga 

kelgan odamlarni milliy to‘n va do‘ppi kiygan, belbog‘ bog‘lagan holda, qo‘l 

qovishtirib, boshni bir bu quyi tutgan tarzda kutib olish qat'iy qoidaga asoslanadi.  

Etiketning yana bir alohida jihati bor: unda odob bilan go‘zallikning 

uyg‘unligini ko‘rishimiz mumkin, qat'iy odob qonun-qoidalari chiroyli xatti-

harakatlar vositasida amalga oshiriladi. Demak, etiket estetika bilan ham bog‘liq, 

aniqrog‘i, o‘zni tutish estetikasi talablariga javob beradi. 

Xulq-odob madaniyat kasbiy odobda ham yaqqol ko‘zga tashlanadi. Chunki 

inson voyaga yetib, bir kasbning boshini tutgach, o‘z kasbi doirasida odamlar bilan 

muntazam munosabatda bo‘ladi. Bu munosabat, bir tomondan, hamkasabalar   

davrasida  ro‘y  bersa,  ikkinchi  jihatdan, u  kasb talabiga  binoan  uchrashadigan  

turli  toifadagi  odamlar  bilan  yuzaga  keladi. Ayni  paytda, kasbiy  odob  xulq-

odob  madaniyatning  eng  yuksak  shakllaridan  biri;  uning  jamiyat  axloqiy 

hayotidagi o‘rni baland. 

Har bir jamiyatda muayyan guruhlar borki, egallagan kasblari ularni boshqa 

jamiyatdoshlariga nisbatan imtiyozli darajaga olib chiqadi. Ko‘pchilik jamiyat 



 
 

a'zolarining hayot-mamotlari, sog‘ligi, ma'naviy sog‘lomligi, huquqiy himoyasi, 

ilmiy salohiyatining namoyon bo‘lishi kabi omillar shu singari imtiyozli kasb 

egalarining o‘z kasbiy burch mas'uliyatini qay darajada his etishlariga, halollik va 

vijdon yuzasidan ish ko‘rishlariga bog‘liqligi hammaga ma'lum. Chunonchi, 

tabobat xodimini, jarrohni olaylik. Deylik, u har bir operatsiya kunida bir necha 

kishini hayotga qaytaradi; yuzlab odamlar uning yordamiga muhtoj, unga umid va 

ishonch, ilinj bilan qaraydilar. Bordi-yu, shaxsiy manfaat yo‘lida jarroh o‘z 

bemoriga xiyonat qilsa-chi, ya'ni, uni qasddan halok etsa-chi? Kim uni shunday 

qilmasligini kafolatlaydi? Yoki jurnalistni olaylik. U shaxsiy manfaati yo‘lida, 

kasbining kamyobligidan foydalanib, begunoh kishilarni ma'naviy azobga qo‘yishi, 

atayin jamiyat oldida sharmanda qilishi va shuning hisobiga o‘zining ba'zi bir 

muammolarini hal qilib olishi mumkin emasmi? Zero, to haqiqat yuzaga 

chiqquncha nohaq tanqidga uchragan shaxsning adoi tamom bo‘lishi hech gap 

emas. Xo‘sh, jurnalistning shunday qilmasligini kim kafolatlaydi? 

Shu bois boshqalarning qo‘lidan kelmaydigan ishlarni bajara oladiganlar 

faoliyatida o‘zboshimchalik, manfaatparastlik, xudbinlik va kasbni suiiste'mol 

qilish singari illatlarga yo‘l qo‘ymaslik uchun, shuningdek, ular axloqiy darajasini 

yuksak bosqichda turishini ta'minlash maqsadida ko‘p hollarda o‘zaro qoidalar 

majmui yaratilgan. Bu qoidalar majmui, odatda, qasamyod yoki me'yorlar 

ko‘rinishini olgan. Uni buzish o‘ta odobsizlik va axloqsizlik, hatto jamiyatga 

xiyonat tarzida baholanadi. Bunday qasamyodlar juda uzoq tarixga ega. Misol 

tariqasida hozirgi kunda ham o‘z ahamiyatini yo‘qotmagan Qadimgi Yunon 

hakimi Gippokrat  tomonidan qisqa va lo‘nda shaklda tuzilgan, tabobat xodimlari 

kasbiy odobi qonun-qoidalari jamlangan mashhur «Gippokrat qasami»ni keltirish 

mumkin. 

Tarixda o‘z dushmanini davolagan tabiblar ham ko‘p uchraydi. Chunonchi, 

qadimgi hind eposi «Ramayana»da behush yotgan Lakshman boshida turgan 

devlar shohining xos tabibi kechinmalari shu jihatdan muhim. Tabib oldida ikki 

yo‘l bor edi: biri – saltanat dushmanini muhtoj bemor sifatida davolash, ikkinchi 

yo‘l davolashdan bosh tortish bilan uni o‘limga mahkum etish. Tabib uzoq 

mulohazadan so‘ng tabiblik odobi qoidalariga bo‘ysunishni – Lakshmanni 

davolashni afzal ko‘radi. Zero, kasbiy odob qonun-qoidalari talabiga ko‘ra, bemor 

to‘shagi ustidagi tabib uchun do‘st yoki dushman degan tushunchalar o‘z ma'nosini 

yo‘qotadi, uning qoshida faqat tibbiy yordamga intizor, shafqatga muhtoj, zaif 

inson yotadi. Davolanib hayotga qaytgan Lakshman devlar mamlakatining tengsiz 

buyuk jangchisi va saltanat valiahdi Indirjidni jangda halok etadi hamda tabib  

fuqaro bo‘lgan Lanka davlatining tanazzuliga yo‘l ochadi. Lekin, kitobxon tabibni 

xiyonatkor yoki sotqin demaydi, aksincha, uning ma'naviy jasoratiga, halolligiga, 

kasbiy burchiga sodiqligiga hayrat bilan tasannolar o‘qiydi. 

Yoki mashhur rus olimi akademik Andrey Saxarovning taqdirini olaylik. 

Buyuk nazariyotchi, fizik, termoyadro sohasida tengi yo‘q mutaxassis, vodorod 

bombasining asosiy kashfiyotchisi, Vatan mudofaasini mustahkamlashdagi 

xizmatlari uchun o‘nlab orden va medallar sohibi, obro‘li, badavlat bu insonga 

nima yetishmasdi? U hammasidan kechishga – ommaviy qirg‘in qurollari, 



 
 

jumladan, o‘zi yaratgan vodorod bombasi sinovlariga ochiq bayonotlar bilan qarshi 

chiqishga ahd qildi. Natijada qatag‘onlarga asoslangan sho‘rolar tuzumi uni ilmiy 

jamoatchilikdan ajratib, poytaxtdan olisdagi Rossiya shaharlaridan biriga badarg‘a 

qildi, uning nomini matbuotda yoki kitoblarda qayd etilishini taqiqladi. Vaholanki, 

u hammadan izzatliroq yashay olishi mumkin edi. Saxarov yuksak axloq yo‘lini 

tanladi – olimlik burchi, odobi talablarini bajarishni har qanday boylik, izzat-

ikromdan baland qo‘ydi. Buyuk olim o‘z kashfiyoti insonning eng oliy huquqi 

bo‘lmish – yashash huquqiga rahna solishi mumkinligi va qisman solayotgani 

uchun uni amalda qo‘llanilishiga qarshi kurashdi. U sho‘rolar hukumati va 

mafkurachilari tomonidan o‘zining Vatan mudofaasi quvvatini susaytirishga 

harakat qilgan salkam xiyonatkor fuqaro deb e'lon etilishiga, boshiga behisob 

tuhmatlar, ta'na-dashnomlar yog‘dirilishiga sabot bilan chidadi. Ahdidan qaytmadi, 

yovuzlik saltanati qo‘lida o‘z olimlik iste'dodining qo‘g‘irchoq bo‘lishiga, harbiy 

murvatga aylanishiga yo‘l qo‘ymadi. Oxir-oqibatda u inson huquqlarining jahon 

tan olgan himoyachilaridan biri sifatida butun insoniyat tahsiniga sazovor bo‘ldi. 

Bunday misollarni ko‘plab keltirish mumkin. 

Bulardan tashqari, muallimlik odobi, huquq-tartibot xodimlari odobi, 

muhandis odobi singari bir qancha kasbiy odob turlari borki, ular ham jamiyatda 

axloqiy munosabatlar silsilasida muhim ahamiyatga ega. Shuni aytish kerakki, 

barcha kasbiy odob qonun-qoidalarining ta'sir doirasi, miqyosi bir xil emas. Ba'zi 

bir kasbiy odobning buzilishi oddiy odobsizlik doirasidan chiqib, axloqsizlikka 

aylanib ketadi. Masalan, rahbarlik odobidagi ba'zi nuqtalarga to‘xtalaylik. Rahbar 

quyi lavozimdagilarga mensimay, qo‘pol munosabatda bo‘lishi, o‘ziga ishonib 

topshirilgan hudud yoki tashkilotdagi oddiy odamlar arz-dodiga, orzu-istaklariga 

to‘ralarcha qarashi odobsizlikka kirsa, uning shaxsiy boylik orttirishi yo‘lida 

korrupsiya vositasida mamlakat, viloyat yoki tashkilot manfaatlarini qurbon qilishi 

axloqsizlik, nafaqat rahbarlik kasbiga, balki Vatanga ham xiyonat tarzida 

baholanishi mumkin. Ba'zan kasbiy odobning kasbiy axloq deb atalishi ham ana 

shundan. 

Rahbarlikning axloqiy jihatlari, rahbar borasida Islom Karimovning mana bu 

fikrlari ibratlidir: “Oddiy odamlarning rahbarlarga munosabati ikki fuqaro 

o‘rtasidagi munosabatgina emas. Ayni paytda u jamiyatda qaror topadigan 

ma'naviy-ruhiy, siyosiy-axloqiy muhitni ham yaratadi… Haqiqiy rahbar  

odamlarning ko‘ngliga yo‘l topib, ularni ezgulikka, yaxshilikka, yaratishga da'vat 

etadi”. 

Yuqorida keltirilganlardan ko‘rinib turibdiki, kasbiy odob muammosi, 

ba'zilar o‘ylaganidek, mayda masala emas.  

 Umuminsoniy axloqiy qadriyatlar orasida yaxshilik qilish fazilati muhim 

o‘rin egallaydi. Markaziy Osiyo xalqlarining qadimgi yodgorligi – “Avesto”da 

ezgu fikr, yaxshi so‘z va yaxshi ishlar insoniy fazilat sifatida ulug‘lanadi. Islom 

ta'limotida boshqalarga yaxshilik qilish insonning tabiiy ehtiyoji kerakligi 

tushuntiriladi, ayniqsa, ota-onalar, ayollar, yosh bolalarga yaxshilik qilish juda 

qadrlanadi. Ishga, o‘qishga ketayotganda, uyga qaytayotganda o‘zimizga notanish 

bo‘lgan odamlar qurshovida bo‘lamiz. Bir so‘z bila aytganda jamoat joylarida biz 



 
 

yolg‘iz bo‘lmaymiz, shu bois jamoat joylarida xulq-odob qoidalariga rioya qilish 

nafaqat madaniyatlilikni ko‘rsatadi, balki shaxsning o‘z-o‘ziga bahosini ham 

belgilab beradi. 

Ovqatlanish odobi, poklikka, tozalikka asoslanmog‘i lozim. Muqaddas 

kitoblarimizdan taomdan oldin qo‘lni yuvish sog‘liqqa, taomdan keyin qo‘lni 

yuvish esa boylikka sabab bo‘lishi qayd etiladi.  

Ovqatlanishda idishning tagida bir ikki qoshiq qoldirish “madaniyatlilik” 

belgisi deb o‘ylaydiganlar ham bor.  Qoshiq bilan ovqat yeyishda qoshiqni idishga 

taqillatmasdan tekkazishga harakat qilish ma'qul.  Zamonaviy oshxonalarda pichoq 

va qoshiq o‘ng tomonga, vilka esa chap tomonga qo‘yilgan bo‘ladi. Bizning milliy 

urf-odatlarimizda taomni chap qo‘lda yeyilmaydi. Shuning uchun bunday 

vaziyatlarda hech ham ikkilanmay pichoqdan foydalanib bo‘lgandan so‘ng vilkani 

o‘ng qo‘lga olib ishlatishingiz ham mumkin. Eng asosiysi, ovqatlanish vaqtida 

birovning idishiga qarab turish, yon-atrofga tez-tez qarash, boshqa stoldagilarning 

taomlarini kuzatish odobdan emas. Taomni ko‘proq va uzoqroq chaynash 

oshqozon uchun foydali deyiladi. Lekin taomni chaynashda og‘izni ochib, tovush 

chiqarib chaynash o‘rinsizdir. Agar jamoat joyida bir necha kishi bo‘lib 

ovqatlansangiz, albatta xamrohlaringizdan tez ham, ulardan orqada qolib ham 

ovqatlanmang. Iloji bo‘lsa ular bilan teng ovqatlanishga harakat qiling. Bu bilan 

o‘zingizni ham, sherigingizni ham hijolatdan qutqargan bo‘lasiz. Uyda oila 

davrasida ovqatlanganda toamga birinchi bo‘lib uyning kattalari, buva, buvi, ota-

onalar qo‘l uzatishlarini kutib turish lozim. Ovqatni turib, yurib, yonboshlab, 

qo‘lga suyanib o‘tirib yeyish sog‘liqqa ziyon keltirganidek, odob qoidalariga ham 

to‘g‘ri kelmaydi. Betartib ovqatlanish eng birinchi navbatda insonning sog‘ligiga 

ziyon keltirshini unutmaslik va me'yorga rioya qilgan ma'qul. 

Bemorni ko‘rgani borganda, avvalo kech borilmaydi, "Tuzalib 

qoldingizmi, xayriyat, rang-ro‘yingiz binoyiday" deyiladi. Qaytayotganda 

xayrlashayotib, "yaxshilikda uchrashaylik, tezroq sog‘ayib keting", deb 

aytiladi.  

Biror kishi yangi kiyim, uy-joylik, mol-mulklik bo‘lganida, "Qulluq bo‘lsin, 

muborak bo‘lsin, nasib etsin, tepkilab-tepkilab kiying, egningizda to‘zisin, 

yarashibdi, buyursin" kabi so‘z va iboralar qo‘llaniladi.  

Odobli shaxs muomala madaniyatida quyidagi so‘zlardan muntazam 

foydalanadi:  

Xush kelibsiz; 

Xush ko‘rdik; 

Yaxshi boring; 

Yaxshi qoling; 

Yaxshi yotib turing; 

Shirin tushlar ko‘ring; 

Yoqimli.lsht'ha, ishtahangiz karnay bo‘lsin; 

Xayrli tun, xayrli tong; yaxshilikka buyursin; 

Yaxshi kunlaringizga yarasin; 

Yaxshi kunlarda ko‘rishaylik; 



 
 

Yaxshiliklaringizga saytaray; 

Ko‘z tegmasin; 

Baraka toping; 

Uyingizga bug‘doy to‘lsin; 

Bola-chaqangizning huzur-halovatini ko‘ring; 

Yaxshi niyatlaringiz o‘zingizga yor bo‘lsin; 

Tuproq olsangiz oltin bo‘lsin; 

Topganingiz to‘yga buyursin; 

Fayz-barakangizni bersin; 

Umringiz uzoq bo‘lsin; 

O‘ylagan niyatlaringizga yetib yuring. 

Suhbatlashayotganda saqich chaynash hecham yoqimli ko‘rinmaydi, ustiga-

ustak uni birovlar ko‘z o‘ngida devorga, mebelga yoki biror narsaga 

yopishtirib qo‘yish bundanam xunuk odatdir. Uni maxsus axlat qutilariga 

tashlash kerak. 

Biror kishini qo‘l bilan ko‘rsatish ham odobsizlikdir. Begona 

ayolning yuziga tikilib turish, yurayotganda yeyish, ichish hamda 

chekish ham yaramaydi. Shuningdek, yoningizdagi kishi o‘qiyotgan kitob, 

gazeta, jurnalga qarash, baland ovozda kulish, baqirish, yig‘ilishlarda oyoqni 

tapillatish tartibsizlik belgisidir. 

O‘zaro hurmat, iltifot, xushmuomalalik - ko‘chada o‘zni to‘g‘ri tutishning 

asosiy ustunlaridir. Yoshi kattalar, ayollar, bolalar, nogaronlarni oldinga o‘tkazing, 

ko‘chani kesib o‘tishiga, transportga o‘tirishiga yordamlashing. 

Ko‘chada sizdan yo‘l so‘ragan kishiga, albatta, yordam bering, 

xushmuomalalik bilan u so‘ragan joyga qanday borish kerakligini tushuntiring.  

Ayol kishi bilan ketayotgan bo‘lsangiz, uning yuklarini ko‘tarishga 

ko‘maklashing, lekin pardoz sumkachasini emas. 

Ko‘chada boshqalar bilan suhbatlashayotganingizda baland ovozda 

gapirmang. 

Binoga muzqaymoq, buterbrod, ochiq shisha idishlar bilan kirmang. 

Bunda siz nafaqat etiket qoidasini buzgan, balki bu bilan binoni iflos qilgan 

bo‘lasiz. 

Yo‘l harakati qoidasida eng yengiltak munosabat – bu o‘zi va boshqalarning 

hayotiga xavf solishdir. Piyodalar o‘tish chizig‘ida piyodaning o‘tish imtiyozi 

borligini yodda tutgan holda harakatlaning.  

Metro poyezdi vagoniga yoki avtobusga chiqqanda bo‘sh joyni egallashga 

shoshmang. Bo‘sh joyga o‘tirish uchun yoshi kattalardan biri kelayotgan 

bo‘lishi, kimdir esa uni o‘tkazib yuborayotgani uchun ko‘rmayotgan bo‘lishingiz 

mumkin.  

Yaxshi tarbiya ko‘rgan madaniyatli yigitlar atrofida tik turgan ayollar 

bo‘lmagan taqdirdagina bo‘sh o‘ringa o‘tirishi mumkin. Keksaygan, homilador va 

tanish ayollarga joy bo‘shatib berish erkak kishining vazifasiga kiradi.  

Eshik oldida turib qolmang, transportdan tushayotgan va 

chiqayotgan kishilarga xalaqit berasiz. Agar transport ichida yo‘lovchilar 



 
 

ko‘p va tiqilinch bo‘lsa, boshqalarni itarib-turtmang, qachondir kimdir 

tushadi va siz uning o‘rniga o‘tasiz. Yo‘l chiptasiga haqni uzatishga 

imkon topolmasangiz, buni boshqalardan iltimos qiling.  

Transportdan tushayotganda foydalangan chiptalarni to‘g‘ri kelgan 

joyga tashlamang, buning uchun axlat qutilari ajratilgan.  

Transportda gazeta, jurnal yoki kitob o‘qib ketayotgan bo‘lsangiz, 

uni shunday ushlangki, boshqalarga xalaqit bermasin.  

Transportda mobil telefoningizni ovozsiz rejimga o‘tkazib qo‘yishni 

unutmang. Gaplashganda baland ovoz bilan gaplashmang.  

Transportga muzqaymoq, buterbrod, ochiq shisha idishlar bilan 

chiqmang. 

Teatrga kim bilan borishingizdan qat’i nazar, bu kun siz uchun 

bayram bo‘lishi kerak.  

Teatrga kelishdan oldin o‘tkir hidli taomlarni iste'mol qilmang. Umuman, 

kuchli hidlardan qochishga harakat qiling. Sizningcha qimmat va yaxshi tuyulgan 

atir teatrdagi boshqalarga yoqmasligi mumkin. 

Teatrga spektakl boshlanishidan 15-20 daqiqa oldin kelish qabul qilingan. 

Teatr vestibyuliga kirayotganda erkaklar bosh kiyimini yechadi. 

Erkaklar teatrga kirayotganda xonimlarining palto yoki plashini yechishga 

ko‘maklashadi, so‘ngra o‘zinikini yechadi.  

Zalda tanishlaringizni uchratib qolsangiz, ularga yengilgina bosh silkib, 

tabassum qilib qo‘ying. Qatorlar oralab u bilan suhbatlashish odobsizlikdir. 

Agar tomoshabinlar zalidagi o‘z joyingiz sizni qanoatlantirmasa, 

boshqalarning joyini egallab olmang.  

Kutubxonada oddiy qoida amal qiladi – boshqa kitobxonlarga xalaqit 

bermaslik.  

Yirik kutubxonalarda ko‘pchilik o‘z ilmiy ishlari ustida izlanish olib boradi, 

noyob kitoblar va gazetalarni o‘rganadi. 

Kutubxonaning o‘quv zaliga qog‘oz va ruchka olib kiriladi. 

Kiyimlar, sumkalar garderobda koldirilali. 

Kutubxonada kitoblardan to‘g‘ri foydalaning. Undan juda ko‘pchilik 

foydalanishi kerakligi yodingizda bo‘lsin. Kitobni ehtiyotkorlik bilan varaqlang, 

ularni buklamang. 

Kutubxonada mobil telefoningizni ovozsiz rejimga o‘tkazib qo‘ying. Faqat 

maxsus belgilangan joydagina gaplashing. 

Sharqona falsafiy odob inson ma'naviyatini go‘zallashtirib, uning qadr-

qimmatini yuqori ko‘taruvchi omil hisoblanadi.  Xalqimizda insonga yarashgan 

eng go‘zal kiyim bu uning odobidir degan naql bor. Insonni qiyofasini bezaydigan, 

uning husniga-husn qo‘shadigan bundan ortiq ziynat yo‘q. Ba'zi bir odam libosga, 

kiyimga, ziynatga oro beradi-yu, ammo o‘zining gap-so‘ziga, yurish-turishiga 

e'tibor bermaydi. 

Insoniyat tarixidan ma'lumki, milliy kiyimlar xalqlarning madaniyati va 

ma'naviyati ko‘zgusidir. Har bir millat liboslarining shakllanishida o‘sha 

millatning geografik joylashuvi, ijtimoiy turmush tarzi alohida o‘rin tutgan. 



 
 

Jamiyatning rivojlanishi liboslarning ham takomillashib borishiga o‘z ta'sirini 

ko‘rsatib keladi.  

Kiyinish shaxsning o‘ziga xos xususiyati bo‘lib, hamma vaqt go‘zallik, 

uyg‘unlik, noziklik, odob, xushmuomalalik haqidagi tushuncha darajasining 

belgisi. Kishilarning yurish-turishi, kiyinishi orqali uning kim ekanligi, kasb-kori, 

odob-axloqi, madaniyati namoyon bo‘ladi. Odobli, tarbiyali kishilar har doim 

qayerda qanday kiyim kiyishi, qanday qadam tashlash, o‘zini qanday tutishni 

bilishlari lozim. 

Kiyimlar bir-biriga mosligi, tabiiyligi va soddaligi, kiyimning xushbichimligi 

insonning didi qay darajada ekanligini namoyon qiladi. Chiroyli kiyim kiyish 

mumkin, lekin inson qaddini kiygan kiyimiga moslab yurishi, chiroyli qadam 

tashlashi ham kerak. Bukilib yurish, oyoqni sudrab, yoki noto‘g‘ri bosish, yelkani 

qisib yurish yoki qo‘llarni tez-tez harakatga keltirish, qo‘lni belga qo‘yib yurish 

kiyimning ko‘rkini buzadi. Kiyim sizni emas, siz kiyimni ko‘rki bo‘lishga harakat 

qiling. Oddiy matodan tikilgan kiyim kiysangizda, lekin qomatingizni risoladek 

tutsangiz ham sizning tashqi qiyofangiz go‘zal bo‘ladi, ham sog‘ligingiz ziyoda 

bo‘ladi.  

Qimmatbaho kiyim kiyish va zeb-ziynatlarni taqish bilan insoning qadr-

qimmati oshmaydi, uning qadr-qimmati bilim, hunar va odobda. Kiyimni toza va 

orasta tutish kerak. Doimo kiyimlarning orastaligiga, ozodaligiga, bir-biriga mos 

tushishiga e'tibor berish lozim. Changdan va loydan tozalanmagan, qiyshayib 

ketgan poyafzal kiygan shaxs kishida yomon taassurot qoldiradi. Tugmalari uzilib  

ketgan, kir va dog‘lardan tozalanmagan kiyim kiygan shaxs palapartish ko‘rinadi. 

Tarbiyali kishi qayerda bo‘lmasin, nima qilmasin, o‘zining yurish-turishi, tartibli 

kiyinishi bilan hammaning hurmatiga sazovar bo‘ladi. 

Chiroyli kiyinish o‘ziga xos san'at hisoblanadi. Kishining kiygan kiyimi 

uning didi va estetik qarashlari qay darajada rivojlanganligini ko‘rsatadi. 

Kiyim muayyan davr va ijtimoiy sharoitda kishilarning go‘zallik haqidagi 

qarashlari mujassamlanadigan moda bilan bog‘liq. Kishilik jamiyati rivojlanishi 

davrida bu qarashlar o‘zgarib turadi. Insonlarning kiyimi ularning yashash 

sharoitiga mos ravishda rivojlanib borgan. Mamlakatimizning iqlimi issiq 

bo‘lganligi hamda milliy axloqiy qadriyatlardan kelib chiqib tarixda ayollar uchun 

eng maqbul kiyim ko‘krak qismi burma qilib bichilgan, etagi yaxlit olingan 

ko‘ylaklar urf bo‘lgan. Ushbu ko‘ylakning afzalligi shundaki, u badanga yopishib 

qolmaydi. Shuning uchun bugungi kunda ham mazkur ko‘ylaklar urfdan 

qolmagan. Faqat ko‘ylakning ayrim detallariga ishlov berilib, o‘zgartirilgan va 

zamonaviy tus berilgan, xolos. Chiroyli atlas, adras, ipakli, milliy ruh ufurib 

turadigan matolardan tikilgan liboslarni qadimdan ayollarimiz sevib kiyganlar. 

E'tibor bersangiz, ushbu matolar bugungi kunda ham urf bo‘lib, jahon modasiga 

kirib bordi. Chiroyli kiyinish deganda modaga rioya qilib kiyinish tushunilmaydi. 

Balki, kiyinishda ust-boshini bir-biriga moslab o‘z qaddi-qomati xususiyatlarini 

alohida hisobga olgan holda kiyinish tushuniladi. 

Kiyim javoningizdagi har bir kiyimning o‘ziga yarasha kiyib boradigan joyi 

bor. Masalan, ishingizning xususiyatidan kelib chiqqan holda kiyinish maqsadga 



 
 

muvofiqdir. Agar ish joyingizda maxsus kiyim joriy etilgan bo‘lsa, uni ishdan 

tashqari vaqtda jamoat joyida kiyib yurish shart emas. Masalan; o‘t o‘chiruvchilar, 

vrachlar, yoqilg‘i quyish shahobchasida ishlovchilar, mexaniklar va boshqalar. 

Sport kiyimlarida ofisdagi ishlarga, ta'lim muassasasiga borish joiz emas. 

Sport kiyimni iloji bo‘lsa faqat sport bilan shug‘ullanish yoki biror-bir jismoniy 

mehnat bilan shug‘ullanganda kiyish va mashg‘ulot tugaganidan so‘ng 

almashtirish lozim. Jismoniy tarbiya bilan shug‘ullanganida inson terlaydi, terlagan 

kiyim bilan jamoat joylarida yurish to‘g‘ri emas. Sport bichimida tikilgan va 

jamoat joylarida ham kiyishga mo‘ljallangan kiyimlar bundan mustasno. 

Qizlarimiz yoki yigitlarimiz qanday libos kiyishlaridan qat'i nazar 

xalqimizda yozilmagan, lekin asrlar osha bugungi kunimizgacha yetib kelgan 

axloq-odob qoidalaridan chetga chiqmasliklari zarur. Har bir inson o‘zligini 

anglashi kerak. kimligini bilib yashashi lozim. 

Yurtboshimizning “Yuksak ma'naviyat – yengilmas kuch” kitoblarida 

bildirgan ushbu fikrlari barchamiz uchun muhimdir: “…Har kuni, har soatda 

fidoyi bo‘lish, o‘zini tomchi va tomchi, zarrama-zarra buyuk maqsadlar sari 

charchamay, toliqmay tinimsiz safarbar etib borish, bu fazilatni doimiy, kundalik 

faoliyat mezoniga aylantirish – haqiqiy qahramonlik aslida mana shu.”  

Albatta, har birimiz qator kitoblar, badiiy va hujjatli kino asarlarida o‘z 

hayotini xavf ostiga qo‘yib yonayotgan uydan chaqaloqni olib chiqqan, suvga 

cho‘kayotgan odamni qutqargan, dushman o‘qiga tik borib, quroldoshlarini 

o‘limdan asrab qolgan, chegarani yovlardan himoya qilishda o‘zini fido etgan 

insonlar jasoratiga guvoh bo‘lganmiz. Darhaqiqat, bunday mardlik, jasurlik 

hammaning ham qo‘lidan kelavermaydi. Lekin masalaning boshqa jihati ham bor. 

Ma'lumki, favqulodda vaziyatlar, kutilmagan hodisalar kundalik hayotda kamdan-

kam ro‘y beradi. Demak, bunday qahramonliklar har kuni emas, balki onda-sonda 

sodir bo‘ladi. Biroq bu degani – o‘sha hayot o‘z-o‘zicha, insonlar faoliyatidan ayri 

holda davom etaveradi, degani ham emas. Ya'ni hayotning bu davomiyligi, 

sobitligi, ayniqsa, tinch va farovonligi ko‘plab insonlarning kundalik faoliyati 

bilan, ko‘zga yarq etib tashlanavermaydigan fidoyi mehnati, beminnat harakatlari 

bilan mana shunday mazmun-mohiyat kasb etadi.  

Lekin, faqat favqulodda hodisalar paytida, onda-sonda sodir etiladigan 

harakatlar emas, balki butun faoliyatining maqsad-muddaosiga aylanib ketgan 

fidoyilikni kundalik hayotiy mezon deb biladigan insonlar sa'y-harakati chinakam 

qahramonlik bo‘lib, u doim ham odamlar ko‘ziga tushavermaydi, atrofdagilarga 

sezilmasligi ham mumkin. Biroq mana shu fidoyilik bo‘lmasa, uni birovga ko‘z-

ko‘z qilmay, o‘z hayotida muntazam amalga tatbiq etadigan kishilar bo‘lmasa, na 

jamiyat, na davlat, na insoniyat rivojlanadi, ravnaq topadi. Mazkur yuksak 

mezonlardan kelib chiqib, Yurtboshimiz “Bu yorug‘ olamda eng buyuk jasorat 

nima, degan savolga, hech ikkilanmasdan, eng buyuk jasorat – bu ma'naviy 

jasorat, deb javob bersak, o‘ylaymanki, yanglishmagan bo‘lamiz”, – deb uqtiradi. 

Halol yashash, o‘zini jamiyatda bo‘layotgan voqea va hodisalarga 

dahldorligini his qilish va faol fuqarolik pozitsiyasiga ega bo‘lish, o‘zining oldiga 



 
 

qo‘ygan ulug‘vor maqsadlari sari doimo ilgarilab borish ham ma'naviy jasorat 

namunasidir.   

Tarix, adabiyot darslari orqali XX asr boshlarida xalqimiz maorifi va 

madaniyatini yuksaltirish, iqtisodiy hamda siyosiy hayotini bosqinchilar zulmidan 

ozod qilish yo‘lida bemisl fidoyilik ko‘rsatgan Mahmudxo‘ja Behbudiy, Abdulla 

Avloniy, Fitrat, Xoji Muin, Abdulla Qodiriy, Cho‘lpon, Hamza Hakimzoda singari 

ijodkorlarning ibratli faoliyati bilan tanishgansiz. Ular aziz jonlarini tahlikaga 

qo‘yib, shundoq ham oshib-toshib ketmagan shaxsiy mol-mulkini sarflab, yurt 

bolalari uchun yangi usulda ta'lim beradigan maktablar, qiroatxonalar, teatr 

truppalari, gazeta va jurnallar tashkil qilgan. Ularning bu harakati bir tomondan 

avval chor hukumatining, keyinchalik esa, sho‘rolar hukumatining tazyiqiga 

duchor bo‘lgan bo‘lsa, ikkinchi tomondan, jaholat botqog‘iga botgan mutaassib 

dindorlarning qattiq qarshiligiga uchragan. Mana shu og‘ir sharoitga qaramay, 

xalqini, millatini, uning kelajagini o‘ylab jon kuydirgan fidoyi bobolarimiz o‘z 

yo‘llaridan, ezgu maqsadlaridan ortga chekinmagan.  

Yurtboshimiz tarixning og‘ir va mashaqqatli sinovlaridan xalqimizning sog‘-

omon o‘tishida, uning moziy to‘fonlari orasida yo‘q bo‘lib ketmay, bezavol yashab  

kelayotganida, o‘zligini, azaliy qadriyatlarini saqlab qolishida shu xalqning qon-

qoni, suyak-suyagida bo‘lgan mana shu ma'naviy jasorat tuyg‘usi hal qiluvchi rol 

o‘ynaganini alohida ta'kidlaydi. 

  Prezidentimiz o‘zining “Yuksak ma'naviyat – yengilmas kuch” kitobida 

chinakam ma'naviy jasorat egalari sifatida uch nafar vatandoshimiz faoliyatiga 

alohida to‘xtalib o‘tadi. Ular – mashhur arxeolog olim, akademik Yahyo 

G‘ulomov, O‘zbekiston xalq shoirasi Zulfiyaxonim va O‘zbekiston Qahramoni, 

adabiyotshunos olim Ozod Sharafiddinovlardir. Asarda bu fidoyi 

yurtdoshlarimizning jasoratli hamda ibratli hayoti, amalga oshirgan salmoqli ilmiy-

ijodiy ishlari samimiy va haqqoniy e'tirof etilgan. 

Darhaqiqat, har bir millat, xalq taqdirida uning har qanday istibdoddan ozod 

bo‘lishidek, o‘z taqdirini o‘zi mustaqil belgilash huquqini qo‘lga kiritishidek, 

dunyo xalqlari orasida tenglar ichra teng maqomni egallashidek, bir so‘z bilan 

aytganda, milliy mustaqillikka erishishdek katta hodisa bo‘lmagan, bo‘lmaydi 

ham. Chunki barcha sohalardagi o‘sish-o‘zgarish, xalq va mamlakatning erishishi 

mumkin bo‘lgan jamiki muvaffaqiyatlari, uning jahondagi obro‘-e'tiborining 

yuksalishi avvalo mana shu omilga chambarchas bog‘liqdir. Bizning Vatanimiz 

misolida aytadigan bo‘lsak, qariyb 130 yil davom etgan istibdoddan to‘la xalos 

bo‘lishimiz, dunyo xaritasida O‘zbekiston Respublikasi deb atalgan suveren 

davlatning paydo bo‘lishida 1991-yil 31-avgustda O‘zbekistonning birinchi 

Prezidenti Islom Karimov tomonidan mustaqillikning e'lon qilinishi tom 

ma'nodagi tarixiy hodisa, buyuk ma'naviy jasorat bo‘ldi. Bu jasoratning 

mohiyatini har bir yoshning anglab yetishi bugungi osoyishta hayotning, 

tinchlikning qadrlashga zamin yaratadi. 



 
 

XULOSA 

 

Bugungi kunda, fan-texnikaning jadal taraqqiyoti sharoitida har bir davlat 

o‘zining istiqbol rejalarini belgilar ekan, kelajakda ushbu rejalarni amalga 

oshiruvchi yosh avlodni qobiliyatlarini rivojlantirishga, intellektual salohiyatini 

yuksaltirishga, ma'anaviyatini, umuminsoniy madaniyatini boyitishga alohida 

e'tibor berishi davr talabidir. Shu sababli mamlakatimizda sog‘lom va barkamol 

avlodni voyaga yetkazish borasida keng ko‘lamli ishlar amalga oshirilmoqda.  

Chunki, mustaqillik bizning milliy-madaniy qadriyatlarimizning naqadar boy 

va teran tafakkur uslubini shakllantirishga imkoniyat ochib berdi. Oqibatda milliy 

qadriyatlarimiz jamiyatimiz taraqqiyotini tezlashtirish, yoshlarni ma'naviy-axloqiy 

tarbiyalashda hamda ularni milliy iftixor ruhida tarbiyalashda qudratli tarbiyaviy 

negiz bo‘lib xizmat qilmoqda. Jumladan, xulq-odob tamoyillarini o‘zida mujassam 

etgan shaxsda halollik, poklik, mehr-shafqat, adolat va haqiqatgo‘ylik, 

vatanparvarlik, kattalarga hurmat va kichiklarga izzatda bo‘lish, kamtarlik, oriyat, 

or-nomus kabi ma'naviy fazilatlar shakllanib boradi. Bunday shaxsning kundalik 

faoliyatida “O‘zinga nima tilasang, o‘zlarga shuni tilagin” degan hikmat shiorga 

aylanadi.  Inson kamoloti va tarbiyasida muhim ahamiyatga ega bo‘lgan jamiyat va 

shaxs ma'naviyatini yuksaltiruvchi tafakkur rivojida beqiyos ahamiyat kasb 

etadigan ushbu qadriyat shakllarining inson faoliyatiga singib borishi jamiyatning 

yuksalib borishiga sabab bo‘ladi. Demak, ma'naviyat jamiyatning yuksalishi yoki 

inqirozga yuz tutishiga kuchli ta'sir ko‘rsatadi. Ma'naviyat boyib borsa, jamiyat 

ravnaq topadi va aksincha, ma'naviyat qashshoqlashsa, jamiyat bora-bora 

tanazzulga yuz tutadi.  

Har qaysi xalq yoki millatning tafakkuri, turmush tarzi, ma`naviy qarashlari 

o‘z-o‘zidan, bo‘sh joyda shakillanib qolmaydi. Ularning vujudga kelishi va 

rivojlanishida aniq tarixiy, tabiiy va ijtimoiy omillar asos bo‘ladi.  

Prezidentimiz ta’kidlaganlaridek, «ma'naviyat» tushunchasi jamiyat 

hayotidagi g‘oyaviy, mafkuraviy, ma'rifiy, madaniy, diniy va axloqiy qarashlarni 

o‘zida to‘la mujassam etadi. Binobarin, ma’naviyatga qarshi qaratilgan har 

qanday tahdid o‘z-o‘zidan mamlakat xavfsizligini, uning milliy manfaatlarini, 

sog‘lom avlod kelajagini ta’minlash yo‘lidagi jiddiy xatarlardan biriga aylanishi 

va oxir-oqibatda jamiyatni inqirozga olib kelishi mumkin. Demak, biz xulq-odob 

madaniyatiga ega bo‘lgan ma’naviy barkamol yoshlarni tarbiyalashimiz lozim.  
Buyuk mutafakkirlar va ma'rifatparvarlarning tarbiya, xulq-odobga oid 

qarashlari asrimiz boshida millatimiz uchun qanchalar muhim va dolzarb bo‘lgan 

bo‘lsa, hozirgi kunda biz uchun ham shunchalik, balki undan ham ko‘ra muhim va 

dolzarb. Chunki, fan-texnika taraqqiyoti, zamonaviy kashfiyotlar insoniyatning 

qudratini oshiradi va yangi imkoniyatlarni vujudga keltiradi. Bunday holat 

insondan yanada yuksak ma'naviyat darajasiga ko‘tarilishni talab etadi. O‘z 

navbatida, shaxsning ma'naviy yuksalishi uning ijtimoiy faolligini oshiradi va 

jamiyatning taraqqiyotini tezlashtiradi. Yurtboshimiz I.A. Karimov taraqqiyotning 

rivojlanish qonuniyatlarini chuqur anglagan holda, “Biron-bir jamiyat ma'naviy 

imkoniyatlarini, odamlar ongida ma'naviy va axloqiy qadriyatlarni rivojlantirmay 



 
 

hamda mustahkamlamay turib o‘z istiqbolini tasavvur eta olmaydi”, – deya 

ta’kidlaydilar. Darhaqiqat, ma'naviyatni yuksaltirish shu kunning dolzarb 

vazifalaridan biri, kelajagimiz poydevori bo‘lmish yoshlar qalbi va ongiga boy 

ma'naviy merosni singdirish asosida o‘zida xulq-odob madaniyatini 

shakllanatirgan barkamol avlodni shakllantirish esa undan ham dolzarbroqdir. 

Zero, Vatanimiz kelajagi, xalqimiz oldida turgan ulkan maqsadlarga erishish 

avvalo yoshlarimizga, ularning har tomonlama barkamol inson bo‘lib voyaga 

yetishiga bog‘liqdir. 

